
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГЭН ЭРДСИЙН НАМТАР

	Энэ эрдэс ус юм. Түүнийг гойд сайн мэдэхээ яаравчлан нотлохыг оролдох хэрэггүй биз ээ. Усыг үлэмж хачин бодис мөн хэмээн ямар ч хэтрүүлэггүйгээр хэлж болох ба манай гарагийн амьдралд маш чухал үүргийг гүйцэтгэсээр байгаа билээ.

	Тэр нэгэн цагт газрыг бүрхсэн далайд матери өөрийн хөгжилд том алхам хийж, сав ертөнцөөс шим ертөнц бий болсон ажээ. Амьдрал үүсэн хөгжиж эхэллээ. Үй түмэн жил өнгөрсөн авч өнөө хэр нь газрын өнцөг булан бүрд цаст уулын оргил, далай тэнгист, агаар мандалд, хөрсөн доор хаана л бол хаана ус оршино. Цаг агаарын сэрүүн уур амьсгалд амьдарч буй хэн боловч жил бүр тонн орчим ус ууна. Үр тариа, ногоо мэт нэг килограмм хүнсний ургамлыг ургуулахад дунджаар 2 тонн, нэг килограмм махыг бүрдүүлэхэд 20 тонн ус шаардагдана.

	Хүний жилд хэрэглэх хүнсний бүтээгдэхүүнд 600 тонн тэтгэх чийг агуулагдана. Нэг хүний амьдралын бусад хэрэгцээг хангахад дахин 300 тонн ус хэрэгтэй... 

	Ус нь цаг цагаараа, цахилдаг хөхөөрөө байдаггүй гэдгийг үнэмшиж ой тойнд буухаар илтгэн харуулна. Хэрвээ усны өчүүхэн хэсэгтэй ч болов хамт жуулчилж болдог сон аваас дэлхийн янз бүрийн газар гүн давхарга, агаар мандлын тэртээх өндөр, гол далай тэнгист түргэн хугацаанд хүрч болох сон билээ.

	Эл жуулчлалаар газар сайгүй, ухаарахад бэрхтэй олон юмстай учрах болно. Чингээд... 

	Танил мөртөө үл танигдах зүйл

	«Гайхалтайгаас» нь эхэлье. Ус, түүний шинж чанар олон хэмжүүрийн үндэс болдог нь илэрхий билээ. Цельсийн дөрвөн градус дахь нэг шоо сантиметр цэвэр ус нь жингийн хэмжүүр болох нэг граммтай тэнцүү. Нэг грамм цэвэр усыг нэг градус халаахад шаардагдах дулааны хэмжээг дулааны нэгж болгон авч калори хэмээн нэрлэжээ. Градусын хуваарь ус хоёр хоорондоо холбоотой. Тухайлбал, цельсийн хуваарийн тэг градус мөсний хайлах температур, зуун градус ус буцлах температур юм. Бас янз бүрийн бодисын хувийн жинг усаар тодорхойлно.

	Ер бусын уусмал болох ус байгалийн амьдралд тийн том чухал үүрэг гүйцэтгэх онцгой шинж чанарыг илэрхийлнэ.

	Усанд «гайхмаар юм» юу сан бил ээ дээ?

	Биеийг халаахад дулаан хэрэгтэй. Хүйтэн зуухан дээр ус буцалгаж болохгүй. Төрөл бүрийн бодис халахдаа янз бүрийн дулааныг шаардана. Өөрөөр хэлбэл төрөл бүрийн бодис харилцан адилгүй хувийн дулаан багтаамжтай байх бөгөөд усных хамгийн их болно. Шингэн усыг халаахад бүхнээс илүү дулааныг шаардах онцгой шинж нь бидний амьдралд чухал ач холбогдолтой билээ.

	— Дэлхийн далай, тэнгис зуны саруудад нарны эрчим хүчийг нэлээд хэмжээгээр шингээх боловч усны хувийн дулаан багтаамж маш өндөр учир далайн ус зун цагт харьцангуй хүйтэн байдаг. Өвөл болж агаар хүйтрэх ахуйд далайн усны температур хүрээлэн буй орчноос өндөр байдаг. Зун хуримтлуулсан дулаанаа ус агаарт алдаж эхэлнэ. Өөрөөр хэлбэл манай гарагийн далай тэнгис өвлийн улиралд аварга зуух болох тул далай хавийн өргөн уудам нутгаар цаг агаар өвөлдөө тийм ч хахир хүйтэн болдоггүй байна. Эх газрын ихэнхийг эзлэх нутгийн адилаар далайн эрэг зундаа тийм ч халуун биш, өвөлдөө тийм ч хүйтэн биш байдаг. Эл бүгд ус маш их дулаан багтаамжтайн илрэл мөн.

	Зөвхөн халаахад ч төдий бус, ер нь ус их дулааныг шаарддаг. Мөсний хайлах хувийн дулаан, усны уурших хувийн дулааныг бусад уусмалтай жишихэд үлэмж их байдаг нь дэлхийн амьдралд чухал үүргийг гүйцэтгэдэг.

	Хүйтэн өдрүүдийн дараагаар цаг агаар өөрчлөгдөн хурц нар шарж, температур дээшлэн буй өвлийн улирлын сүүлчийн долоо хоног хэн бүхнийг баярлуулдаг нь олонтоо билээ. Горхи хөгжилтэйеэ хоржигнон урсаж цас мэдэгдэхгүйгээр хайлж, газар бараантах ажээ. Хаврын дуунаа байгаль сэргэх мэт.

	Хэрвээ мөсний хайлах, усны уурших хувийн дулаан өөр байсан сан бол энэ бүхэн байхгүй байх сан билээ. Цас мөс хайлахдаа их хэмжээний дулаан шингээнэ. Юуны өмнө цасан бүрхүүл хайлахдаа хаврын нэг бус өдөр үргэлжилнэ. Цас хайлахдаа үлэмж бага дулааныг шаардах аваас дэлхий дээр үзэгдээгүй аюултай үер жил бүр болох байсан. Бас бүх цас ямар нэг хугацаанд, тухайлбал 5—7 цагт зэрэг хайлах болно.

	Усны уур үүсгэх хувийн дулаан өндөр байдаг нь чухал учир холбогдолтой юм. Эл чанар цаг агаарт гойд нөлөөлнө. Өдөр бүр эх газар, далайн гадаргуугаас дунджаар 1000 шоо километрээс багагүй усыг нар ууршуулахдаа их хэмжээний дулаан зарцуулна. Их дулаан шингээсэн усны уур байнга салхинд хөөгдөн үүссэн газраасаа маш холд тархана. Дараа нь хаа нэгтээ агаарын уудамд дахин усны дусал болохдоо уурших дулааныг ялгаруулж агаарыг бүлээсгэнэ. Ийм замаар халуун газарт шингээсэн дулаанаа усны уур Дэлхийгээр түгээнэ.

	Бие халахдаа тэлж, хөрөхдөө агшдагийг хүн бүр андахгүй ээ. Энэ шинж уусмалд бас хамаарагдана. Харин усыг халаах буюу хөргөхөд үүнээс өөр онцгой чанарыг илэрхийлдэг.

	Уснаас л бусад ямар ч шингэнийг халаахад температур өндөржих тутам түүний нягт багасах тул уусмалыг халаах бүр эзлэхүүн нь дээшилнэ. Хөргөх үед эсрэг үзэгдэл явагдаж, нягт нь үргэлж өснө. Харин ус хэрхэх бол?

	Дөрвөн градус дулаанд ус хамгийн их нягттай болж түүнээс их буюу бага нөхцөлд бага нягттай байна. Энэ шинж байгальд онцгой үүрэггүй мэт анх санагдсан. Гэлээ ч анхны л бодол шүү дээ. Хөрөх тутам усны нягт ихэсдэг хэмээн бодох юм бол өвөлд бүх усан сан ёроолдоо хүртэл хөлдөх л байсан. Бас мөс уснаас хүнд болж ёроол руу суун, бүх усыг түрж гаргаж, өвлийн хүйтэнд усан доторхи амьдрал ч байхгүй л болох байсан бил ээ!

	Дөрвөн градусын (нэмэх) температурт хамгийн их нягттай ус байх тул уг чанартаа уснаас мөс нь бага нягттай байгаа хэрэг билээ (харин тэг градуст биш юм). Ингээд мөс усанд живэхгүй, мөсөн доорх усны температур яг мөснийхөө дор тэг градус орчим. Түүнээс доош дөрвөн градус байна.

	Хүйтэрч эхэлмэгц усан сангийн гадаргуу хөрж ус нь нэлээд хүндрэн доош суухад, доороос нь арай бүлээн, хөнгөн ус дээшлэх энэ хөдөлгөөн бүх ус нэмэх дөрвөн градус болтол хөрөх хүртэл үргэлжилнэ. Цаашид хөрөх ус нь хөнгөн болж дээгүүр хөвж үлдэн хөлдөж мөс болоход усны эзлэхүүн аравны нэг хувиар гэнэт дээшилнэ.

	Хөлдөхдөө усны эзлэхүүн нэмэгддэг онцлог нь байгалийн амьдралд тодорхой үүргийг гүйцэтгэнэ.

	Байгалийн хачин сонин урлалыг та бүхэн үзсэн байх аа. Манай гарагийн олон газарт зуу, мянган жилийн турш хадан цохио уулын нуруу, тусгаар чулууны гадаргууг танигдашгүйгээр өөрчилсөн байдаг. Тэд сүрлэг цайз, хэрэм, хачин сонин амьтад, оросын туульсын үлгэрийн баатруудтай төстэй ажээ.

	Байгалийн «урлалын тасагт» ямар хүч үйлчилдэг вэ? Гол үүргийн нэгийг ус гүйцэтгэдэг.

	Цас, борооны ус уулын чулуулагт нэвчин орж шохойн хэсгийг нь уусган, талын жонш, бусад олон эрдсийг бусниулна.

	Чулууны ан цавт ус орж хөлдөөд үлэмж эвдрэлд хүргэдэг. Түүний эзлэхүүн ихсэх нь тэслэх бодис адилаар үйлчилнэ. Чингээд салхи «ажилдаа орж» хадны ан цаваас нурсан өчүүхэн хэсгүүдийг үлээж зайлуулна. Хожим нь хад ямар нэгэн амьтан, юмстай төстэй болно.

	Тэр нэгэн цагт Уралын хойд хэсэг Туйлын тойргийн дэргэдээс ойртоход бэрхтэйеэ байсан уул нүүжээ. Байгалийн хүчин үй түмэн жилийн үйлчлэлээрээ өөрийн хэргийг бүтээсэн учир одоо тэнд, Печор мөрний эхээр өндөр уулс үгүй болжээ. Зөвхөн хүн, амьтдыг санагдуулам баримал, шагаавар бүхий цамхаг болох чулуун үлдцүүд л өөрийн өшөөтөн хүйтрэл, ус, салхитай тэмцэн зогссоор байна.

	Тэд Мань-Пупы-Ньер гэдэг толгой дээр оршдог. Энэ нэр манса хэлээрээ Бяцхан Бурхдын уул гэсэн утгатай. Тэр толгой дээр аварга дээрэмчдийг мөнх царцаасан юм хэмээн домогт өгүүлдэг.

	Манай орноор барахгүй хилийн чанадад өөрийн ховор үзэмжээр нэрд гарсан байгалийн музей - Столба нь Енисей мөрний баруун эрэгт Красноярскийн ойролцоо оршдог. Энэ нь «Өвгөн аав», «Өд», «Арслангийн хаалга» гэх мэт нэршсэн байгалийн чадмаг урласан хачин сонин хаднаас бүрдэх нуруу билээ. Тэнд улсын дархан цаазтай газар бий.

	 

	«Хадаар аварга том маш гайхамшгийг бүтээжээ. Морьтой, явган явж үл болох, тэгээд ч зэрлэг амьтад элбэг учир тийшээ хүрэхэд бэрх билээ. Үнэнийг хэлэхэд бусад газар ийм зүйлийг үзэхгүй байх аа. Хаданд хэн ч хүрээгүй, тэд ямар болох нь мэдэгдээгүй хэвээрээ байна» 

	 

	гэж тэр нэгэн цагт Сибирийн судлаач Прохор Селезнев, Столбын тухай бичжээ.

	Өнөөдөр энэ хад руу ертөнцийг танин мэдэх агуу хүчинд татагдсан мянга мянган хүн ирэх болжээ.

	Одоогоос 60—70 жилийн өмнө байгалийн дархан цаазтай эл газрыг мэддэг байсан Красноярскийн хувьсгалч залуус чулуун баримлуудын дунд цугларч нууц зөвлөлдөөн хийдэг байжээ. 1897 онд өөрсдийн үзэл бодлыг чулуун дээр үлдээх оновчтой саналыг тэдний нэг нь гаргаж анхны багана дээр «социализм» гэж будгаар бичжээ. Жил өнгөрөхөд зэргэлдээ нь «хэрэгжинэ» гэсэн үг бий болов.

	Дараа нь «Өвгөн аав» хэмээгдэх хадан дээр «пролетари нар» хоёр дахь баганын талбайд «эрх чөлөө» гэсэн бичээсийг үйлджээ. Том үсгээр бичигдсэн сүүлчийг уг нутгийн амбаны уур хилэнг бадраажээ. Амбаны тушаалаар харгис цагдаагийн бүлэг тайгын зүг хөдөлжээ. Хадны оргилд хүрэх замыг сайн мэддэг амбаны санааг үл таашаасан хүн тэднийг газарчилж явжээ. Хүнд бэрх замыг туулсаар нэгэн довцогт ирэн аяллын алжаалыг тайлан амраад босоход газарчин нь гэнэт алга болсон байжээ. Журам сахиулдаг дэмч нар айж эмээн алхам урагшлалгүй тэндээ хоног таран суун дагжтал чичирцгээж байсныг анчид, олж хадан цохионоос гаргажээ... 

	Байгалийн гандан бууршгүй уран сэтгэмжээр бий болсон хад тэр нэгэн цагт сүсэг бишрэлийг төрүүлдэг байсан. Тайгын амгалан байдлыг хамгаалагч догшин аварга - бурханд өргөл барьц барих, аз жаргал эрэлхийлж мөргөхөөр олон хүн ирдэг байлаа.

	Хүрээлэн буй ертөнцөд хандах хандлага, ухаарах ойлгомжоор бидний танин мэдрэх мөн чанар илэрнэ. Ус, сайн уусгах бас нэг чухал чанартай.

	Өөр өөр эх булгаас ундрах усны амт ялгаатай байдаг нь хэн бүхэнд мэдээж. Үүнийг төрөл бүрийн бодис уусгаснаар нь тайлбарлаж болно. Алив усанд заавал ууссан бодис байдаг. Хэзээ ч, хэн ч бүр цэвэр (хольцгүй) усыг үзээ ч үгүй, уугаа ч үгүй билээ.

	Алт, мөнгө, төмөр усанд уусах эсэх талаар та юу гэж боддог вэ?Тийм ээ, энэ бүх төмөрлөг усанд уусна. Харин уусац нь маш өчүүхэн шүү. Нэг грамм алтыг уусгахад ихээхэн хугацаа, арвин ус хэрэгтэй нь мэдээж. Гэвч ямар нэг хэмжээгээр уусах л болно. Далайн усанд алт байдаг нь мэдэгджээ. Алтыг бодвол мөнгө, түүнээс бүр илүүгээр төмөр уусна. Газар доорх эх булгуудад их хэмжээгээр төмөр агуулсан ус олон бий. Бусад уусгагчтай жишихэд усанд хамгийн олон, төрөл бүрийн бодис уусдаг ажээ.

	Ус үлэмж эвдлэх хүчтэй. Зуны түр зуурын борооны дараагаар хажуу нугачаагаар түм буман горхи хоржигнон урсаж, борооны усаар угаагдаж сэргэсэн газрыг алтан нар дахин гийгүүлнэ.

	Голын хөндий рүү тэмүүлэх усанд хөрсний өнгөн давхарга угаагдаж идэгдэнэ. Бүр хамгийн бага горхи ч болов түргэн хугацааны дотор налууг угаан өөрийн тод мөр болох жижиг гулдралыг татна. Ус улам бүр доошлон хөрсийг идсээр багавтар жалгыг үүсгэнэ. Хөрсний давхаргыг эвдэлсэн ус гол, нуурт цутгах буюу газарт шингэж шинэ амьдралаа эхэлдэг.

	Намагтай нам дор газар гол тогтуун, тахиралдан урсдаг. Зэгс, сөөгтэй битүү шугуй эргийг нь далдалж, усны мандлыг нь ногоон ургамал бүрхсэн байдаг.

	Мөнх мөс, өндөр уулсын дундаас эх авсан уулын гол хүчит урсгалтай байдаг. Ус урсах замдаа хамгийн бат бэх чулуулгийг ч болов эвдэнэ. Уулын голын гулдирал нь хадтай гүн хавцал юм. Ёроол нь уулын чулуулгийн хэлтэрхий болох том жижиг чулуугаар дүүрэн байна. Ус уулын хажуугаас элс, шавар, бул чулууг ихээр аваачдаг. Уулын гол хэдий чинээ өндөр газраас эх авна вэ төдий чинээ сүйтгэх хүч нь их байдаг. Бүтэн хагас километр хүртэл өндөртэй Уралын эртний уулсаас түргэн урсгалт Вишера, Чусовая, Белая гол эх авч гүн хөндийгөөр урсдаг. 3—4 километр өндрөөс эх авсан олон гол Кавказад бий. Ийм өндрөөс ус буухдаа маш гүн гулдирлыг үүсгэж, хавцлын хана хэдэн зуун метрт хүрдэг. Түүнээс ч өндөрт орших голын эх зөвлөлтийн Дундад Азийн уулархаг район Бадахшанад бий. Эндхийн уулын оргилд хүрэхэд 6—7 километр мацах хэрэгтэй юм. Бадахшаны голын хөндий гүн хавцал болон хувирч байна.

	Бадахшана дахь хамгийн том нь болох ширүүн урсгалт, арвин уст Пянж гол нь өдөрт 4—6 цаг орчим нар үздэг хөндийн ёроолоор урсдаг. Голын эгц хавчиг эргийн өндөр заримдаа хоёр километр, түүнээс ч дээш байна.

	...Арвин ус газарт шингэдэг. Газрын нэг километр хүртэлх гүн давхаргад дэлхийн бүх голын уснаас 3600 дахин илүү ус оршдог. Ус хөрсөнд хэмжээлшгүй олон сүв сувгаар нэвчих ажээ. Хөрсний бараг 1/5 хэсгийг нь ус эзэлдэг болохыг тооцоолжээ. Газрын бүр гүн давхаргад ч ус элбэг бий. Бороо, цасны ус хөрс хэчнээн зөөлөн хөвсгөр байх тусам төдий чинээн газрын гүнд нэвчинэ. Ус хуралдсаар газар доогуурх гол гэгдэх арвин уст урсгалыг буй болгоно.

	Эдгээр гол газар сайгүй өөрийн эвдэн бусниулах ажиллагаагаа үргэлжлүүлдэг. Ялангуяа шохойн чулуу, гөлтгөнийн давхраа, чулуун давс хялбар уусна. Ийм газруудад үлгэрт яригдах газар доогуур нүүдэллэдэг шидэт шилтгээнтэй төстэй газар доорх орд харшууд үүсдэг.

	Том агуйд орсон хүний өмнө хачин сонин ертөнц нээгдэнэ. Хамгийн лут нь АНУ-ын Кентукки штатад орших «Арслан зааны агуй» юм. Тун догь «засагдсан» байдал, ёроолгүй ангалыг нь харсан хэн боловч хачирхах ажээ. Агуйд газар доорх олон нуур, хоёр том гол бий. «Газар доорх шилтгээн» агуй, салбаруудынхаа хамт 240 километр үргэлжилнэ. Энэ агуйн тухай Марк Твен «Том Сойерын адал явдал» номонд бичсэн билээ.

	Унгарын нийслэл Будапештаас холгүй газар алдарт Агтелекийн агуй оршдог. Уран барилгачтай зүйрлэшгүйгээр ер бусын гоёмсог газар доорх ордыг байгаль өөрөө бүтээжээ. Үүдний дэргэд цагаан өнгөөр гялалзах аварга баганууд угтана. Хоёр зуун метрийн гүнд орших «Үлэмж биетний танхим» нь 200 м урт, 60 м өргөн, 45 м өндөртэй учир олон давхар байшинг ч төвөггүй байрлуулж болно.

	Газар доорх танхимын янз бүрийн дүрсийг бүтээхэд хүний гар хүрээгүй гэдэгт анх ирсэн хүмүүс үнэмшихэд бэрхтэй. Тэнд савар дээрээ данхгар толгойгоо унжуулсан арслан, аварга яст мэлхий, түүний дээр далавчаа дэлгэсэн бүргэд, зарлиг хүлээгээд яг болсон эртний цэргүүдийг үзэж болно... 

	Уралын Кунгураас холгүй Сылва голын эрэгт нэрд гарсан Кунгурын мөсөн агуй оршино. Эхний хавцлуудын мөс зун хайлдаггүй. Тэр нарийхан урт дамжуураар холбогдсон 68 тусгаар агуйнаас бүрдэнэ. Урьд энэ сүрхий ордыг үүсгэсэн эртний голоос үлдэж тэнд газар доор үүрд хоригдсон 36 нуур бий.

	Эхний тусгаар агуйн хана, таазанд мөсний үлэмж талстууд үзэгдэнэ. Энэ мөсөн чимэглэлийг гэрэлтүүлэхэд уралын үнэт эрдсийн туяат чулуу лугаа адил солонгын олон өнгөөр наадах нь тун таатай ажээ. Түүнийг «Алмаас эрдэнэ» хэмээн нэрлэсэн нь учиртай юм. цэцэглэсэн болор дэн гялалзахыг санагдуулам хонгорцогт мөсөн талстууд адраас унжина. Агуйн адагт дээврээс унжсан мундаг бануны (үнээн хөх) өөдөөс банунцар - овоо өсөх ажээ. Үүнийг, ууссан шохойг агуйд авчрах усны өнө удаан жилийн ажиллагаа мөн гэж болно. Газар доорх агуйн дээврээс дүүжигнэх дуслаас шохой дахин тунаж үлдэн аажимдаа шохойн хонгорцог буюу бануг үүсгэнэ.

	Тэдгээрийг янз бүрийн хольц улбар шар, улаан, хүрэн өнгөтэй болгох нь цөөнгүй. Ийм шохой ханаар нэвчиж гарна. Харин агуйн дэвсгэрт шохойн овоо болох банунцар өсөн дээшилсээр банутай нийлэн чулуун баганыг бий болгоно. Агуйд бану, банунцар үүсэх ажиллагаа олон зуун жил үргэлжилнэ.

	Бүх дэлхийгээр мэдэх болсон «Улаан агуй» Крымд бий. Сүүлийн арван жилд тэнд явуулсан судалгаагаар цөөн бус сонирхолтой зүйлийг нээжээ. Кальцит нэгдлүүд нэвчин байгалийн санаачилгаар гайхам чимэглэгдсэн лут лут танхимууд, газар доорх том үзэсгэлэн, бас 5—8 метр өндөр бануг ч үзэж болно. Энэ агуй өөр хоорондоо шилжих орцоор холбогдсон зургаан давхраас бүрдэнэ. Дээд давхрууд нь хуурай, харин усны үйлчилгээ доод давхруудад явагдана. Хэдэн зуун метр үргэлжлэх усжуулсан үзэсгэлэн бий. Газар доогуурх гол үечилсэн усан хүрхрээг үүсгэнэ. Ялангуяа энд газар доорх усны сүйтгэх ажиллагааг тодорхой үзэж болно.

	Эрдэмтэд, газар доороос ус хэчнээн хэмжээний шохойг авчирдгийг ажиглаад, жил бүр нэг л уулын шил газрын гадаргуугийн бүрэлдэхүүнээ уусгаж алдсан хоосон хөндий нь олон давхар хэд хэдэн байшингийн эзлэхүүнтэй тэнцэхээр буюу 7200 шоо метрээс дээш болж ихэсдэг болохыг тогтоожээ.

	Манай эрдэмтэд агуйг шинжлэх, онцлогийг нь судлах талаар ихээхэн ажлыг хийж байна. Зарим агуйгаас балар цагт хүмүүсийн хэрэглэж байсан зэвсэг, ахуйн хэрэгцээний юмс, хананаа үлдсэн зургийг илрүүлэн тэдгээрээр өвөг дээдэс хэрхэн амьдарч байсныг мэдэж авдаг.

	Цэвэр агаар орох боломжгүй газар доорх шилтгээнд нүүрсхүчлийн хий ихээр хуримтлах нь цөөнгүй. Иймд орсон амьтан багтарч үхдэг агуй хүнд аюултай байдаг. Италид байдаг «Нохойн агуй» гэж нэршсэн агуйд орсон жижиг амьтад үхдэг байхад, харин хүн чөлөөтэй явж болдог ажээ. Энэ үзэгдлийн нууц маш энгийн болой. Мэдээжээр нүүрсхүчлийн хий агаараас хүнд тул «Нохойн агуйн» доод талаар хуралдаж, харин дээд талаар нь ердийн агаар оршдог.

	Хэдэн жилийн өмнө хэсэг жуулчид Өмнөд Уралд өдий болтол мэдэгдээгүй байсан шинэ сонин агуйг нээжээ. Агуйд ороход банунууд гэрэлтэж байсныг харангаа тэд гайхан зогсоцгоожээ. Жуулчид агуйг нарийвчлан үзэхээр шийдэн тэнд хэдэн өдөр өнжихөд гарын шалбархай, огтолсон шарх нь аньж хамрын ханиад нь арилж, хүмүүс сэргэлэн цовоо байлаа. Эл тохиолдлыг эрдэмтдэд мэдэгджээ. Судлахад газар доогуурх усны хамт агуйд нүүрстөрөгчийн радио идэвхт изотопууд нэвтрэн ирдэг болох нь тогтоогдсон.

	Геологи-эрдэс судлалын ухааны доктор Г. Вахрушев Башкирийн уулс дахь анагаах үйлчилгээтэй агуйн тухай цөөнгүй жишээг дурдаж байна. Каповын агуйд дөрөв хонохдоо тэр бээр олон жил зовоосон хумхаа өвчнөөсөө, замын хань нь архаг бах өвчнөөсөө ангижирчээ. Агуйд оршиход бие махбодод тун тааламжтай нөлөөг үзүүлдэг байна.

	Ийнхүү газар доорх ертөнц бидэнд маш ирээдүйтэй болох өөрийн нэгэн шинж чанараа нээн үзүүллээ.

	... Заримдаа газрын гүн дэх гол нь олон зуун километр явж байж сая газрын гадаргууд гарна. Гэлээ ч газар доогуурх урсгал ус үл нэвтрүүлэх давхаргын налуугаар уруудаж байгаад хаа нэгэн газраар хүйтэн булаг шанд болж бургилан гарах, хааяа оргилуур буюу оргилмол булаг (халуун) болж олгойдон гарна.

	Камчатка дахь оргилмол булгуудын хөндий сонирхол маш ихээр татдаг аж. Энд л тэд ноёрхдог. Том, жижиг алин ч болов өөр өөрийн гэгдэх онцлог шинжтэй. Зарим оргилмол булаг 20 минут, нөгөө нь хэдэн цагаар хүлээлгэж байж оргилдог. Хоорондоо усны температур, химийн найрлагаараа ялгагдана. «Үлэмж биетэн» гурван цаг хагас болоод, «Сувд» таван цаг гаруй болоод оргилдог.

	... Жижигхэн нуурын мандал дээгүүр уур манан хөнгөн суусан байна хэмээн ургуулан бодъё. Гэнэт тогтуун ус хөөсрөн бургилж, газар доороос бүдэг чимээ сонсогдсоноо мандал дээр лут усан багана үүснэ. Ингээд хоёр дахь, гурав дахь нь... мөр даран бий болсоор сүүлдээ бүгд номхрох ажээ. Оргилмол булаг хэсэг хугацаанд завсарлаж хүчээ сэлбээд дахин газар доороос халуун усыг олгойдуулна.

	Оргилмол булаг оргилон эхэлж байгаа нь

	 

	«Үлэмж биетэн» хамгийн сүрлэг оргилмол булаг билээ. Цочмог оргилох түүний халуун ус гучин метрийн өндөрт шидэгдэж, уур нь хэдэн зуун метрт дэгдэнэ.

	Нийтдээ 100 мянга шахам тийм булагтай Исландийг «Оргилмол булгийн эх орон» гэж үздэг. Исландийн хамгийн том халуун оргилуурыг «Гейзер» хэмээн нэрлэдэг.

	Галт уулын гаралтай чулуулагт төрсөн газрын гүн дэх хөндийд хуримтлагдах ус, хийгээр оргилмол булаг тэжээгдэнэ. Маш өндөр температурт хүртэл халсан ус хийн шахалтаар гарах газраа хайсаар ан цаваар дээш хөөрч оргилдог. АНУ-ын нутагт далайн түвшнээс дээш 2,5 километр өндөрт галт уулын бэгэлзэгт орших Иеллост оюуны цэцэрлэгт хүрээлэнд халуун усаар олгойддог асар том оргилуурууд бий. Тэдгээрээс «Шударга хөгшин» оргилмол булаг нь өвөрмөц оргилдог. Хоёр метр илүү голчтой амсраас 40—60 метр өндөрт цаг тутамд ус хүчтэй олгойдно. 3—4 минутад 50 мянган литр халуун ус гаргачхаад намждаг гэнэ. Оргилмол булаг хагас сая удаа оргилохдоо зөвхөн гурван тохиолдолд байгалиас тогтоосон хуваарийг зөрчжээ. Эндхийн газар доорх уурын тогооны механизм тун нарийн ажиллаж байгаа ажээ.

	Төвөдөд олон оргилмол булаг байдаг нь «Лянхуан навчис», «Зуун цэцэг», «Цагаан тас» гэсэн яруу сайхан нэртэй билээ. Сүүлчийнх нь хэд хэдэн урсгалаар оргилдог. Оргилох үеэр уур манан жигүүр мэт үзэгдэх учир тийн нэрлэжээ. «Лянхуан навчис» бол дийз хэлбэртэй хатсан навчис бүхий үелсэн дэвсэгтэй төсөөтэй ажээ.

	Усан доороос гарах оргилмол булаг бас тэнд бий. «Үхсэн загас» голын ус тэнцүү завсрын хугацааг өнгөрмөгц бургилан, буцлах усны эргүүлгийг үүсгэнэ. Оргилж дуусмагц «чанагдсан» загас голоор хөвдөг! Өвлийн улиралд зарим оргилмол булаг тун өвөрмөц хачин үзэгдэнэ. Тэдгээрийн ус байнга буцлах температурт хүрнэ. Дотуур нь халуун ус гүйх өндөр мөсөн баганыг өвлийн хүйтэн буй болгодог. Заримдаа нутгийн хүмүүс эл газар доорх эх булгийг хоол унд бэлтгэхэд ашигладаг.

	Оргилмол булгийн усны өөр нэг шинжийг ашиглан юмсыг өнгөржүүлнэ. Модон торх, шавраар шатааж хийсэн хүлс, бусад юмсыг оргилмол булаг буюу шандын усанд сойход «чулуун доллогоор» бүрхэгдэж цэрдээр өнгөлөгдөнө. Ийм эдлэлийг өндөр үнэлдэг.

	Байгаль өөрөө газрын гүнд далдалсан үл үзэгдэх халуун далайг тэмдэглэсэн тус орны сонирхолтой нэгэн газрын зургийг Москвагийн геологийн институтэд үзэж болно. Зарим нь өөрийнхөө хэмжээгээрээ гайхал төрүүлэх ажээ. Тухайлбал, Өрнөд Сибирийн газар доорх тэнгис бараг гурван сая хавтгай дөрвөлжин ... талбайг эзэлнэ. Ийм талбайд Баренцев, Кар, Каспий болон Хар тэнгисийг чөлөөтэй байрлуулж болох билээ. Зөвхөн Казахад л гэхэд арван долоон Азовын тэнгистэй тэнцэх усны нөөц бүхий газрын гүн дэх нуурыг илрүүлжээ. Халуун устай тэнгис Туркмен, Украин, Кавказ, Кубаниас олджээ.

	Дулаан гаргахад нефть, чулуун нүүрсийг бодвол тэдгээр нөөцийг хэрэглэх нь ашигтай билээ. Газар - дулааны төхөөрөмж нь байгуулахад зарсан бүх зардлаа 3—4 жилд нөхөж байгаа, тэрчлэн халуун ус буюу уур бүхий өрөмдмөл цооног 20—30 жил, заримдаа 40 жил хүртэл ажиллаж байгаа нь туршлагаас харагдаж байна. Мянган шоо метр хүчин чадалтай буцалмал ус бүхий ганцхан үүсгүүр хоногт нэг вагон чулуун нүүрсний гаргах илчтэй ижилхэн дулааныг гаргана.

	Хайгуулаар илэрсэн газрын гүн дэх дулааны одоо байгаа нөөц нь томьёолсон түлшинд шилжүүлбэл барагцаагаар 100 сая тоннд хүрч байна. Хэрвээ жил бүр 5 сая шоо метр газрын гүн дэх буцалмал усыг ашиглана гэж бодвол зуун жил болоход түүний нөөцийн дөнгөж л хоёр хувийг нь авах болно. Байгаль дээр ус мөнхийн жугуулчин мөн болохоор газрын гүн дэх тогоо энэхүү алдагдлаа сэлбэх болно. Тобольск, Тюмень, Ирбит мэтийн хотын дулааны хангамжид хоёроос гурван цооног хангалттай гэж тооцоолжээ. Алс хойд нутагт зохиомол уур амьсгал бүхий шилэн гудамж цэцэрлэгтэй бүхэл бүтэн хот байгуулж болох юм. Ийм хотын төслийг Ленинградын уран барилгачид зохион бүтээжээ.

	Манай гарагийн «доод давхрын» буцалмал ус өөрийнхөө илчийг өргөн хэрэглэхийг хүлээсээр.

	... Янз бүрийн бодисыг өөртөө шингээсэн газар доорх ус (рашаан) анагаах чадалтай болох нь олонтоо билээ. Тус орон рашаанаар нэн баялаг, ялангуяа Кавказад олон бий. Бүх дэлхийд нэрд гарсан нүүрс хүчиллэг рашаан булаг «Нарзан», «Боржом», хүхэр устөрөгчийн рашаан Мацеста - Сочи, радио идэвхт эх булаг Цхалтубо тэнд байдаг. Олон хүнд өвчнийг анагаахад рашааныг амжилттай хэрэглэж байна.

	Газрын гүнээс эх авсан рашаан Менделеевийн үелэх системийн 60 гаруй элементийг агуулдаг болохыг химичид тогтоожээ.

	Газар дээр ус хэрхэн бий болсон бэ? Энэ бол байгалийн бас нэг таавар билээ.

	Үүнийг хоёр янзаар үздэг. Зарим нь усыг огторгуйн гаралтай, нөгөө хэсэг нь манай гараг сансрын тоосны үүлнээс бий болоод өөрийн агаарын бүрхэвчийг, дараагаар нь Дэлхийн тэнгисийн усыг эмхлэн байгуулах болсон тэр өдрүүдээс үүссэн хэмээн бодож болно гэдэг.

	Энэ асуултад тодорхой бүрэн хариулна гэхэд бэрхтэй юм. Үүнийг тайлбарлахдаа Газрын үүсэл, түүний аажим хувьсалтай холбож үзнэ.

	Хүн төрөлхтөн сансрыг судлах болсон өнөө үед энэ ярвигтай асуудлын шийдвэрийг шинжлэх ухаан Сар, бас Нарны системийн бусад тэнгэрийн эрхэс дээр эрж хайсаар байгаа билээ. Газар дээрх хамгийн үнэт эрдэс болох усны үүслийн тайлбар тэндээс ч ирж магадгүй юм.

	Тун хатуу гадаргуу, хальс бүхий ус нь олонх хорхой шавжид газар мэт байдаг. Цаначин цасан дээгүүр хурдлах лугаа адил ус хэмжүүр тийм хальсаар гүйнэ. Ус хэчнээн цэвэр тусмаа түүний гадаргуугийн хальс төдий чинээн хатуу байдаг нь мэдэгджээ. Хатуу хальс бий болгох усны чадварыг юугаар тайлбарлах нь мэдэгдээгүй байна.

	Сүүлийн жилүүдэд усанд соронзон талбай хэрхэн нөлөөлдгийг тайлбарлахаар олон эрдэмтэд багагүй хөдөлмөрлөж байна. Түүний үйлчлэлээр ус өөрийн шинж чанараа мэдэгдэхүйц өөрчлөх ажээ. Тухайлбал, тэрээр цемент бетонд хаг бараг үүсгэхгүй байгаа, тийм усанд дүрэгдсэн юмс хурдан хатуурч, бат бэх нь нэмэгдэж байна. Энэ чиглэлээр судалж байгаа эрдэмтэд усны дотоод бүтэцтэй холбоо бүхий нэг бус тааврыг нэн удахгүй тайлах буй заа.

	Энгийн Н2О бол усны химийн томьёо юм. Гэлээ ч энэ энгийн байдал нь хуурамч ажээ. Байгаль дээр жирийн зэрэгцээ бас хүнд ус байдгийг эрт нээсэн. Эдгээрийн устөрөгчийн атом нь өөр хоорондоо жингээрээ ялгаатай.

	ЗХУ-ын ШУА-ийн физик химийн институтэд тун саяхан анх удаа хялгасан хоолойн системээр усны уурыг агшаах үедээ үлэмж нягттай усыг гаргажээ. Шинэ нэгэн зүйл эл ус муу ууршдаг, -25 градусаас бага хүйтэнд хөлдөхгүй, тэр үедээ унжгай болж аажимдаа цавуу шиг өтгөрдөг байна. Тавин градусын хүйтэнд л үлэмж нягттай ус шилэрхүү болдог.

	Хам усыг (поливода) мэдэх үү? Хэдхэн жилийн өмнө түүнийг нээсэн тухайгаа эрдэмтэд мэдээлжээ. Энэ ус физикийн шинж чанараар огт өөр, жишээлбэл ердийнхөөс 4—5 дахин өндөр температурт буцална. Хам ус шинжлэх ухаан техникийн зарим салбарт шинэ эргэлт хийх болно гэж эрдэмтэд үзэж байна.

	Манай үеийг хүртэл цасны хайлсан усны өвөрмөц шинжтэй холбоо бүхий нэгэн онцлог тэмдэг үзэгдэж байсныг шинжлэх ухааны үндэстэй хийсэн туршлагаар нотолсон байна. 1932 онд амьдралыг тэтгэх усны сацуу бас өөр амьтан ургамлыг хөнөөдөг хортой ус байдгийг илрүүлжээ. Хүнд усны талаар ярьж байна гэдгийг та бүхэн тааварласан байх аа. Тэр устөрөгчийн хөнгөн атомын оронд атомын жин нь хоёртой тэнцүү хүнд атомыг агуулсан байдаг. Жирийн усанд хүнд ус заавал байх боловч тун бага хэмжээгээр тодруулбал ойролцоогоор 0,02 хувийг нь эзэлнэ. Хэрвээ хүнд усыг цэврээр гаргаваас олон амьд биес мөхөж, таримлын үр ургахгүй болно. Тэгвэл байгальд орших өчүүхэн бага хэмжээтэй хүнд ус амьд ертөнцөд хортойгоор нөлөөлж байж магадгүй юм?

	Тийм ээ, муугаар нөлөөлдөг болох нь илэрсэн. Сибирийн Томск хотын эрдэмтдийн туршлага чухал ач холбогдолтой боллоо. Тэд хэдэн жилийн турш цасны цэвэр ус амьтан, ургамлын амьдралд хэрхэн нөлөөлж байгааг судалжээ. Ингээд юу болов гэвэл цасны усанд гол буюу худгийн жирийн уснаас бага хэмжээтэй хүнд ус агуулдаг болохыг мэджээ. Цасны усны «сайн» гэгдсэний утга учир ийнхүү нотлогджээ. Хүнд усны эзлэх хувь цасны усанд жирийнхээс зөвхөн дөрөвний нэгээр багассан байхад амьд биест үзүүлэх хорт нөлөөлөл нь огцом буурч байжээ.

	Ижил жинтэй адил насны хоёр бүлэг тахиаг эрдэмтэд туршихаар авчээ. Нэг бүлгийг цасны, нөгөөг нь ус түгээгүүрийн усаар усалж туршлагыг гурван сар хагас үргэлжлүүлжээ. Нэгдүгээр бүлгийн тахианууд 538 өндөглөсөн байхад нөгөө бүлгийнх зөвхөн 272 байжээ. Үүнээс гадна цасны ус уусан тахианы өндөг жингээрээ ч илүү байсан байна.

	Цасны усаар мэгжийг услаад хоёр сар болоход арван торой төрүүлсэн, төрөх үеийн торой бүрийн жин 1,5 килограмм байлаа (ерийнх нь 1—1,1 килограмм байдаг). Нэг сартай жирийн торой 5 килограмм орчим байхад «сайн усаар» услахад 9 килограммд хүрч байжээ.

	Ургамал дээр хийсэн туршлага түүнээс ч дутуугүй сонирхолтой үр дүнг өглөө. Томскийн ургамлын цэцэрлэгт тарьсан таримлыг цасны усаар услахад өргөст хэмх хоёр дахин их ургац өгч, үр бараг гурав дахин өсөж, улаан луувангийн ургац 230 хувиар нэмэгджээ.

	Өөр эрдэмтэд ч цасны усаар туршлага хийсэн, хийсээр ч байна. Ленинградын биофизикч А. Гуман дэгдээхэйнүүдийн байдлыг сонирхон ажигласнаа ингэж өгүүлжээ. Жирийн ус дүүргэсэн сав тавихад тэд тайван дэс дараагаараа уудаг. Харин мөсний хайлах усаар дүүргэхэд дэгдээхэйнүүд ховдоглон ууж, зодолдон сав руу дайран орцгоож байлаа. Энэ зөн гэж үү?

	Дашрамд нь шувуу ба зөнгийн талаар өгүүлье. Шувуудын алс хол нисдэгийн нэг гол шалтгаан нь хайлсан ус байж болох юм. Хэдийгээр хоол нь тэнд хүрэлцээтэй байвч халуун хязгаарын шувууд үүрэндээ эргэлдээд байдаггүйг үүнээс өөрөөр хэрхэн тайлбарлах билээ. Чухамдаа хавар хайлсан усыг шувууд илүүтэйгээр уудаг нь олон тооны эрүүл ач үрээ төрүүлэхэд нь тусалдаг байх хэмээн А. Гуман үзэж байна. Бас шувуудын бэрхшээлт нислэгийн үед олноор сүйрэхийг нөхөж байгаа хэрэг юм.

	Сэтгэл дэнсэлсэн таамаглал байна шүү!

	Умард туйлын хайлж буй мөсний хөвөөгөөр бичил биетнүүд хурдан өсөж байдаг нь нэн сонирхолтой. Эл үзэгдлийг тундрийн мөнх мөст уулсын хөвөөгөөр үзэж болно. Чингээд ч цасны усны түүхэнд үнэний хувь байдаг бололтой. Амьд бие махбодод үзүүлэх жир бус нөлөөллийн шалтгаан нь зөвхөн бага хэмжээгээр хүнд усыг агуулдгаар тогтохгүй юм аа. Энэ нь ч гол зүйл биш ээ. Ус өөрийн бүтцээ өөрчлөхөд хүнд бэрхтэй байдагт л хамаг учир нь оршино. Хайлсан хэдий боловч мөс өөрийнхөө бүтцийг хадгалсаар байна. Гаднаас нь харахад ус хэдий боловч молекулын холбоо нь мөс хэвээрээ байдаг. Амьд бие махбодод орших усны бүтэц нь олонх тохиолд жирийн усны биш, харин мөсний бүтцийг санагдуулах учир чухам үүнд л хамаг нууц нь байгаа ажээ. Үнэндээ тийм усны нэг бол цасны ус мөн, тэр бүтцийн хувьд мөстэй ойролцоо билээ. Бие махбодод орж хайлсан ус жирийнхийг бодвол бусад бодистой хялбар нэгдэнэ. Тэр амьд биест явагдах янз бүрийн биохимийн ажиллагаанд илүү идэвхтэй билээ.

	Олон үлгэр, домог, сүсэг бишрэл, ёр устай холбоотой нь жирийн хэрэг биш ээ. Эрт цагаас түүний ид шидэт чанаруудыг түгээх болсон. Тэгээд ч түүнээс амьдралын үүслийн гал голомтыг эрж байсан.

	Манай эриний өмнөх VII—VI зуунд амьдарч байсан эртний грекийн гүн ухаантан Фалес Милетский материд дүрсийн ялгаа гэж байхгүй «матери бол нэгдмэл юм» гэж номлодог байсан. Шим ертөнц түүнгүйгээр оршин тогтнож чадахгүй байх байсан өнөөх үнэт чийг ус бүхнээс түрүүнд эхэлж бий болсон. Бидэнд харагдаж буй бүх зүйл уснаас үүссэн. Өнгөрсөн үед ийм үзэл бодол байсанд гайхах хэрэггүй. Уснаас өөр юу ч байгаагүй тийм цаг үе байсан гэж домогт гардаг. Тухайлбал эртний Египетийн домогт усны эмх замбараагүй байдлаас газар үүссэн гэж өгүүлсэн байдаг. Египетийн нэгэн дацангийн ханан дээрх бичээст ус «бүхнийг бий болгох, тэрхүү бүх амьд бодисыг төрүүлсэн» гэсэн байна.

	Н2О гэсэн энгийн томьёо бүхий энэ бодис хэтдээ өөрийн шинж чанараар нэг бус удаа гайхуулах болно гэдэг нь тов тодорхой байна.

	Гарагийн хөлдөөх төхөөрөмж

	Ангарагийг судлагчдын анхаарлыг туйлд нь орших битүүлэг «цасан малгай» зүй ёсоор татаж байна. Тэнд цас байдаг уу, үгүй юү, энэ цас мөн үү? Одоогоор хариултыг олоогүй болой. Сансрын нисэгчид манай гараг дээр газар сайгүй асар их мөс, цас сүртэйеэ харагдахыг үзжээ. Нарны гэрэлд гялалзах цагаан цасан малгай тодхон ажиглагдана.

	Зөвхөн сансраас ч тэгж харагддаг юм биш ээ. Дэлхийн туйлын маш өндөр уулсын дээгүүр нисэж яваа хэн боловч газар дээр сүрлэг өндөр мөс, зах хязгааргүй үргэлжлэх анир чимээгүй мөсөн ертөнц байгааг олж хардаг.

	Энэ хорвоо дээр насаараа хамгийн ахмад нь мөсөн голууд билээ. Тэдгээрийг уулын, нөмрөгийн гэж ангилна. Уулын мөсөн гол нь уг чанартаа мөсөн уул юм. Тэд уулын налуугаар доош шилжихдээ ерийн голын жамыг дагана. Өргөн тэгш газар тааралдахад хальж тархах, харин нарийн хавцлаар уулын урсгал мэт нүүх эл хөдөлгөөн нь тун удаан ажээ. Мөсний нүүлт дунд хэсэгтээ голын адил хурдан, захаараа үрэлтээс болж удааширдаг байна.

	Судлаачид хөндлөнгөөр зэрэгцээ гадаснууд зоогоод янз бүрийн газраар нүүж буй мөсөн бүрхүүлийн шилжих хурдыг тодорхойлжээ. Жил болоход гадас зоосон шулуун шугам нь тал тойрог болсон байлаа. Үүнээс үзэхэд мөсөн голын дунд хэсэг нь жилд 70—77 метр хурдтайгаар явж байхад захаараа дөнгөж 30 метр байх ажээ. Энэ шинжилгээг Альпын нуруунд явуулжээ.

	Исланд, Гренландийн татрах мөсөн бүрхүүлийн доороос бүр эртний Скандиновийн цэргүүдийн барьсан байшингийн үлдэгдэл олдож, Альпын нурууны мөсөн бүрхүүлээс эртний ромчуудын тавьсан зам ил гарчээ.

	Гиндукуш, Гималай, Төвөдийн нурууны маш өндөр оргилуудаас мөсөн бүрхүүлийн аварга хэл доошилсоор байгаа билээ. Өмнөд Америкийн Андын нуруу мөсөн хүзүүвч зүүсэн байдаг. Дэлхийн бөмбөрцгийн дунд бүслүүрийн дэргэд тухайлбал, Мексикийн Попокатепетль галт уул, Африкийн Килиманжарод уулын мөсөн гол бий.

	Дэлхийн умард, өмнөд туйлын бүсэнд мөсөн бүрхүүл ноёрхоно. Өмнөд туйлын тив бүхлээрээ, умард туйл дахь арлуудын гадаргуу мөсөөр хучигджээ. Тэд аажимдаа далай руу гулсан орох ба зарим газартаа гадаргуу дээгүүр нь түрж мөсөн хаяавчийг үүсгэнэ. Тэдгээрээс мөсөн уул үүснэ. 

	Одоо Газар гараг дээр 26—27 сая шоо дөрвөлжин километр мөс бий. Үүнийг хайлуулбаас дэлхийн бүх голыг 700—800 жил усаар тэтгэх боломжтой. Ийм л их мөс манай гараг дээр байгаа юм. Талбайн хувьд гэвэл мөсөн хөвч хуурай газрын 11 хувийг эзэлдэг. 

	Мөнх мөст орон бол Исланд юм. Дэлхийн мөстлийн үед тэр бүхлээрээ олон километр гүн мөсний доор байжээ. Дулаарах үеэр мөс хойшилсон хэдий боловч одоо хэр нь арлын найман хувь нь мөсөн доор оршдог.

	Исландын хамгийн том мөсөн бүрхүүл нь 150 километр үргэлжлэх Ватна-Йонуль юм. Түүний доор сөнөөгүй галт уул далдлагдаж буй ажээ. Ховор тохиолдох дэлбэрэлт галт уулнаас далай руу халуун усны урсгал, бөөн мөс, «галт уулын бөмбөг» гэгдэх чулуунуудыг аваачна.

	Исланд орон үзэсгэлэнт хүрхрээ бүхий боргио хаялах голоор элбэг. Эдгээр голын хайлах мөснөөс тэжээгдэх ус өөрийн өнгөөр сүүг санагдуулах агаад «сүүн» гол нь «жимсэн»1 биш, чулуун эрэг дундуур урсдаг.

	Тус орны ихэнх мөсөн бүрхүүл Дундад Азийн уулст бий. Энд 17—18 мянган хавтгай дөрвөлжин километр мөс байгалийн найдвартай агуулахад хадгалагдаж байдаг. Дундад Азийн голуудын бүх амьдрал Тяньшань, Памирын салбар уулсын «барьж байдаг» уснаас хамаарна. Хүйтэнд царцсан эл ус, ус хүсэж газар ангасан зарим жилд хэчнээн чухал нь мэдээж. Байгаль чийглэгийг тэр бүр зөв зохистой хуваарилж үл чадна. Тэгэхээр энэ хэрэгт оролцож туслах нь зүйтэй юм. Өнөө үед шинжлэх ухаан энэ том асуудлыг шийдвэрлэх босгонд ойрхон байна.

	Гэтэл мянган жил мөсөөр хучмал байгаа, тэгээд ч цаашдаа мөсөө хадгалах хэрэггүй болсон тийм газар дэлхий дээр цөөнгүй. Ийм нутаг мөсөн хучааснаасаа чөлөөлөгдвөл хүн төрөлхтний өмнө гайхамшигт ирээдүй нээгдэх болно. Энэ нь цаг агаар үлэмж өөрчлөгдөн, хүмүүс суурьших шинэ нутаг, байгалийн шинэ баялаг бий болно гэсэн үг юм.

	Одоо газар дээрх мөсөн бүрхүүлд юу тохиолдож байна, тэд нэмэгдэж байна уу, аль эсвэл тэр чигээрээ үлдэх юм уу, аажимдаа багасаад байх болж байна уу гэсэн сонирхолтой асуултууд гарч ирнэ.

	Тэр нэгэн цагт «мөнх» мөсний анхны судлаачид түүнийг үнэхээр мөнхийн хэмээн бодож байсан. Хэрвээ уулын мөс, цас хайлахгүй байсан сан бол амьд бүхэн эртээ гэгч мөсөнд барьцалдан хөлдөх байсан гэдэг нь бидэнд тодорхой юм. Жил бүр мөсөн бүрхүүл унах цасаар сэлбэг авч, жил бүр тэд ус өгнө. Зарим мөсөн бүрхүүл өөртөө бүр ихээр цас, мөс хуримтлуулж байхад нөгөө хэсэг нь аажимдаа багасах ажээ.

	Өнөөгийн газар тогтцын үеийг мөсөн бүрхүүлийн ухарч (хойшилж) буй үе гэж үздэг. Сүүлийн жилүүдэд явуулсан нэлээд тодорхой, үлэмж өргөн шинжилгээний баримт шинэ зүйлийг илрүүллээ. Уулын мөсөн гол ухрахаа больж, олонх нь урагшлах болсон ажээ.

	Канадын баруун өмнөдөд орших Аляскийн хойгт мөсөн бүрхүүл арвижиж, Дундад Азийн зарим мөсөн гол өсөж байна. Альпад уулын мөс түрэх нь үзэгдэх боллоо.

	Шинээр мөстөхийн анхны дохиог байгаль өгч байгаа юм биш биз дээ? Одоогоор ямар нэг тодорхой зүйлийг хэлэхэд бэрхтэй байна.

	Газар дээрх мөсний ноёрхолтой танилцахдаа газар доорх хэсгийнх нь тухай ярихгүй өнгөрч болохгүй билээ.

	Барагцаалбал, 150 жилийн тэртээ Якутын худалдаачин Шергин гэгч өөрийн хашаан дотор худаг малтахаар шийджээ. Ажилчид хөлсөлж, ажил өдрөөс өдөрт буцалж байсан боловч ус гарахгүй л байсаар.

	Худаг тоноглоход тооцоолсон мөнгөө дууссан учир худалдаачин амжилтгүй хэргийг төгсгөхөөр шийджээ. Худгийг сонирхсон эрдэмтэд газрыг гүн ухуулсан авч цэвдэг хэвээрээ л байсаар байжээ. Цэвдэг хэр гүн үргэлжлэхийг мэдэхгүй байсан эрдэмтэд худгийг цааш ухахыг хүсжээ.

	Арван жил болов. Худаг гүн уурхай болж хувирахад газар цэвдэг хэвээрээ л байлаа. 116,4 метр гүн ухаад л ажлаа зогсоожээ. Эндээс, бас дараагаар нь бусад олон газраас өнөө үгүй болсон эртний ойн үлдэгдэл болох модны их биес олджээ. Огт санамсаргүйгээр сөнөсөн амьтад болох арслан заан, хирсийн, яс, бүр бүтэн хүүрийг хүртэл олжээ. 

	Мөнх цэвдэг гоц сайн хөргүүр болох нь илэрсэн. Мянган жил гаргууд сайн ажиллаж эрт үхсэн амьтны хүүрийг тэр чигээр нь махтай, арьстай, үстэй нь хадгалж чадсан байна. Хойд нутгийн цэвдэгтэй танилцсан эрдэмтэд мөнх цэвдэг гэдэг маань мөнх биш юм гэсэн дүгнэлтэд хүрчээ.  Ойролцоогоор 100 мянган жилийн өмнө Газар дээр явагдсан их мөстлөгийн үеэр цэвдэг бий болжээ. Дараа нь дулаарах үеэр мөс алс хойд зүгт Мөсөн далайн арал руу түрэгдэн, харин зундаа гэсэх хөрсний давхаргын доор цэвдэг газар, эртний бөөн мөс үүрд үлджээ.

	Мөнх цэвдэг хортой билээ. Жишээлбэл, түүн дээр ердийн аргаар байшин барих гээд үз л дээ. Байшинг барьж байхад хөрс чулуу мэт хатуу байдаг. Гэвч сүүлд нь барилгын хүнд, бусад газрыгаа бодвол түүний доор температур их болсон зэргээс шалтгаалан цэвдэг хөрс өөрийн бат бэхээ алдахад байшин сууж эхэлнэ.

	Юу хийх хэрэгтэй вэ? гэвэл онцгой аргаар барьж турших, шинээр зохион бүтээх шаардлагатай болж байна. Мөнх цэвдэг бүхий нутаг дэлхийн бөмбөрцгийн хуурай газрын дөрөвний нэг, зөвлөлт орны бүх газар нутгийн тэн хагасыг эзэлнэ. Цэвдгийн битүү зурвас Мөсөн далайн эргээс Туруханск, Якут хүртэл үргэлжилнэ. Түүний салбар хэсгүүд Эрхүү, Красноярск, Читийн өмнүүр Амар мөрний эрэг, бусад газарт бий.

	Хойд зүгт нутагшиж буй хүмүүс зохисгүй нөлөө бүхий цэвдэгтэй тэмцэх ашигтай аргыг эрэлхийлж байна. Норильск хотын орчин үеийн олон давхар барилгууд өөрийн суурь дээр биш, тулгуур шон дээр суурилдаг. Мөнх цэвдэг бүхий нутагт ус дамжуулах хоолойг өөр аргаар, модон бүрээсээр бүрж газар дээгүүр тавьдаг.

	Ийм нутгийн ургамалтай нь хүртэл маш анхааралтай хандах хэрэгтэй. Тундрт хөвдийн давхаргын ямар нэг хэсгийг огтолж авахад л түүний оронд нуур буюу гуу бий болж болох юм. Хөвдийг хуулаад оронд нь маш догь дулаан тусгаарлах байрыг янзалж болно. Зун эндхийн хөрс хүчтэй халж эхлэн дээгүүр нь газар доорх ус хальж ирдэг. Хахир өвлийн хүйтэнд хойд зүгийн голууд ёроолдоо хүртэл хөлдөнө. Энэ үед нь гулдирлын доогуур элс, хайрган давхаргыг нэвтэлсэн өөрийнхөө шинэ замаар урсах нь олонтоо. Эл чадварыг мэдэх аваас өвлийн саруудад голын гулдирлын зэрэгцээ худаг малтан ус авч болно.

	Нэгэн удаа уурхайчид ийм аргаар ус хайжээ. Хэд хэдэн газарт цооноглоход ус гарсангүй. Тэгэхлээр нь голын эрэгт байсан байшингуудын нэгний нь доор нүхлэхээр шийджээ. Байшингийн шалны доор цоолж, гурван метрийн гүнээс «оргодлыг» илрүүлжээ. Тэндхийн хөрс хөлдөөгүй байснаас газрын гүнд шинэ зам хайж байсан ус чухамдаа түүгээр, газрын гэсгүүн давхаргыг дамжин гарч ирсэн нь энэ буюу.

	Түүнд бас муу тал бий. Хүйтнээс зугтах голын ус хөлдүү хөрсөнд замаа ололгүйгээр газар дээр цоргин гардаг. Умард этгээдэд тасхийм хүйтэн болоход газрын гүнээс олгойдох усан оргилуурын тал тал тийшээ цацрах ус нь дорхноо хөлдөх сонирхолтой зургийг үзэж болно. Хүйтэнд туугдах эл ус гадаргууд гарах замаа олон, газрын гүнээс оргилж байгаа нь энэ буюу.

	Газрын гүн дэх горхи ус багатай байх тусмаа л сайн байдаг. Хэдийгээр нэгдүгээр сарын хүйтэн тачигнавч зам, тосгон усанд автагдан уурхайн ажиллагаа зогсох тал бий. 40—50 градус хүйтэнд үер болжээ.

	Бас зун цагт цэвдэг бүхий нутгаар шар усны үер болдог. Хайлсан ус татарсан долоо наймдугаар сард туйлын нар хөлдсөн газрыг ээх үеэр цэвдэг өөрийн усыг гол руу маш эрчимтэй өгч эхэлнэ. Гол эрчилж, харлахыг нутгийн хүмүүс «Хар ус ирлээ» гэж ярьдаг. Энэ нь мөнх цэвдгийн ус юм.

	Игарка хотод очих завшаан тохиолдвоос цэвдгийн станцаар нь заавал ороорой. Тэнд орших уурхайд цэвдгийн огтлолыг үзэж болно. Уурхайн хананы дагуу газрын хар хүрэн давхаргаар үлдэц болох мөсний цэнхэр судал үргэлжилнэ. Харин нэжгээд дор мөсний музей бий. Энд мөсөн тавцан дээгүүр шим ертөнц, манай нийгмийн түүхээс харуулсан үзмэрүүд тавигдсан байдаг. Жишээлбэл, агуу эх орны дайны анхны өдрөөс сүүлчийн өдөр хүртэл хэвлэгдэж байсан «Правда», «Известия», «Труд» сонины дугааруудыг мөнх цэвдэгт хадгалж байгаа тухай баримт бичиг нь мөсөн жаазанд бий. Тэр баримтад эдгээр сониныг фашист германыг ялсны зуун жилийн ойн баярын өдөр мөсөн музейгээс гаргахаар тогтсоныг тэмдэглэжээ.

	Тийм ээ, энэ музей зуу, мянган жилийн дараа болов хойч үе маань сонирхох олон тийм зүйлийг хадгалах болно гэдэгт эргэлзээгүй ээ.

	Урд зүгийн мөнх цэвдгийн тухай юу мэдэх вэ?

	Тэнд мөнх цэвдэг байдаг боловч чухамхүү яагаад оршин буйг тодорхой тайлбарлаж чадахгүй байгаа юм. Зөвхөн таамаглал л бий.

	Кавказын Железноводск рашаан сувиллын дэргэд Развелка гэдэг уул байдаг. Тэр гадна төрхөөрөө амьтныг санагдуулах учир заримдаа «Зүүрмэглэх арслан» гэж нэрлэнэ. Уулын арын налуугийн багахан газарт жинхэнэ умардын хэсэг байршдаг билээ. Хөвд, хаг өвсөөр бүрхмэл тэндхийн хөрсөнд оодгор хус ургана бас ч аньс жимсийг эрж олж болно. Яг тэр газрын агаар хажуугийнхаасаа илүү хүйтэн байдаг. Хөрсний 70 сантиметр гүнээс мөсний хэсэг олджээ.

	Энд ерийн хөрсний давхаргын дор мөнх цэвдэг оршдог нь судалгаагаар харагдсан. Нарийн хавцлаас хүйтэн салхи үлээдэг.

	Чухам яагаад мөнх цэвдэг оршиж байгаа, тэгээд ч хэрхэн бий болсон юм бэ? Зөвхөн таамнал байдаг гэдгийг дээр өгүүлсэн шүү дээ. Кавказад мөнх цэвдэг байгааг тайлбарласан таамаглалаас хоёр нь арай үнэмшилтэй санагддаг.

	Развелка уулын ар талын уулын чулуулаг магмын гаралтай. Тэрээр газрын гүнээс магма хэлбэрээр оргилон гарсан байна. Ийм чулуулаг дулааныг маш муу дамжуулна. Уулын ан цаваар агаарын тунадас орж өвөлд хөлдөөд зундаа гэсэж амждаггүй хэмээн нэг хэсэг нь тайлбарлажээ. Ингэж л газар доор байгалийн хөргүүр аажимдаа үүсдэг.

	Уулын дотор тал нүүрсхүчлийн их нөөц байдаг. Тэр аажимдаа ууршин ан цаваар гадагш гарах үеэр хөрс хүчтэй хөрж хөрсний усыг хөлдөөнө гэж нөгөө таамаглалд үздэг. Мөнх цэвдэг орших тэр хэсгийн бүрэлдэхүүний нүүрсхүчлийн хийн агуулалт үлэмж их байгаа нь энэ таамналын үнэнтэй болохыг итгүүлэх ажээ.

	Өнөөхөндөө Развелка уул нууцаа хадгалсаар л.

	Тэнүүлчид янз бүр байдаг

	1912 оны дөрөвдүгээр сард английн Саутгемптон хэмээх боомтоос дөнгөж сая бүтээгдсэн «Титаник» гэдэг зорчигчдын хөлөг онгоц Атлантын далайг гатлах анхны аялалдаа гарчээ. Тэр цаг үедээ дэлхийн том хөлөг онгоцны тоонд орж байсан түүн дээр 2207 хүн зорчин явсан.

	«Титаник» хамгийн найдвартай хөлөг онгоц мөн гэж мэргэжилтнүүд санал нэгтэй үзэж байсан. Тэрээр давхар ёроолтой ус үл нэвтрэх 16 тасалгаатай юм.

	Дөрөвдүгээр сарын 14-ний өглөө тус хөлөг онгоцны холбоочин «Кароние» хөлөг онгоцноос анхааруулсан мэдээг хүлээн авчээ. Түүнд: 

	 

	«Титаник» хөлөг онгоцны ахмадад: 

	Баруун зүгт зорчин баруун хойд 49-өөс 51 хүртэл градуст аялж яваа хөлөг онгоцноос хойд 42 градусын районд мөсөн уул хөвж яваа тухай мэдээллээ. 

	Мэндчилсэн Барр» 

	 

	гэсэн байна.

	Энэ мэдээ «Титаникийн» ахмадыг сандруулсангүй. Хөлөг онгоц маш хурдтайгаар Америкийн эргийг чиглэн явж байлаа. Мөн өдрийн үдэш «Титаникийн» холбоочин тэдний түрүүнд явсан «Калифорнийгоос» ийм мэдээ авчээ. 

	 

	«Өвгөөн сонсооч, биднийг мөс хүрээлээд бараг хавчихсан...» 

	 

	гэхэд 

	 

	«Дуугай бай, дуугай бай. Рейс хошуунд цахилгаан мэдээ дамжуулах гээд байна шүү дээ. Битгий саад болоод байгаач, чи миний дохиог мартчихаа юү» 

	 

	гэжээ.

	Хэдхэн минутын дараагаар «Титаник» хөвж явсан лут том мөсөн уултай мөргөлдөн ёроолдоо 90 метр урт цөмөрчээ. Ус үл нэвтрэх 16 тасалгаа түргэн зуур усанд автав. Унтаж байсан зорчигчид заналхийлэх аюул нөмөрснийг итгэж ядан байв. Хөлөг онгоцоо орхиход хэн ч яарсангүй. Таван минутын дараа ахмад: «Хүүхэд, эмэгтэйчүүд завинд» гэж тушаав. Гэвч олонх нь хөлөг онгоцноос явахыг татгалзав. Тэдэнд ус руу алгуур живэх хөлөг онгоцноос харанхуй далай улам ч аймшигтай мэт санагдаж байлаа.

	Холбоочин радиогоор SOS2 дамжуулсан боловч тусламж ирээгүй л байв. Тун ойрхон орших «Калифорниан» юу ч харагдахгүй байсан учраас баруун зүгт хөвсөөр. Тэр хөлгийн холбоочин «Титаниктай» ярьсныхаа дараа унтахаар явсан ажээ. Бүтэн хагас цаг болоод хүмүүс баларч байгаагаа ойлгоцгоожээ. Ингээд хөлгийн тавцан дээр хүмүүс айж мэгдэн бужигнаж эхлэв. Ухаан алдталаа айсан зорчигчид завинд суух, хамгаалах бүсний төлөө зодолдоцгоож байлаа. Завиар аврагдах найдвараа алдсан зарим нь ус руу үсэрцгээж байв.

	2 цаг 20 минутанд «Титаник» далайд бүрэн живлээ. Чингээд хоёр цаг өнгөрсний дараа эмгэнэлт явдал болсон тэр газарт «Карпатия» хөлөг ирж зорчигчид, далайчдыг аварчээ. Далай дээгүүр лут том мөсөн уул тайван ганхах болой.

	Айсбергийг орчуулбал мөсөн уул гэсэн үг билээ. Далай тэнгэст хэдэн арав буюу тэр битгий хэл хэдэн зуун километр урт бүхий аварга мөстэй тааралдана. 1927 онд норвег хүмүүс бараг 170 километр урттай аварга мөсийг үзжээ.

	Мөсөн уул маш аюултай. Орчин үеийн далайн аварга хөлөг онгоцыг хөвж буй лут том бөөн мөстэй харьцуулахад юу ч биш, тоглоом шүү дээ. Үнэнийг хэлэхэд цаг агаарын ямар ч нөхцөлд усан замын багаж хэрэгсэл сайн харж чадах учир одоо өөрөө очиж мөргөх аюул багассан байна. Далайн аяллын түүхэнд мөсөн уултай холбоо бүхий эмгэнэлт явдал нэг бус удаа тэмдэглэгдсэн. Арваад жилийн өмнө данийн «Ханс Хедтофт» хөлөг онгоц мөргөлдөхөд 95 хүний амь сүйрсэн. Мөн тэр үед Америкийн эрэг ньюфаундлендын усанд зөвлөлтийн «Чернышевский» «Радищев» «Ногинск» гэдэг гурван хөлөг онгоц мөсөн уулнаас болж гэмтсэн байна.

	Зарим мөсөн уул өөрийнхөө ерөнхий төлөвөөрөө дундад зууны үеийн шилтгээн буюу харуулын цамхагтай төстэй. Тэдгээрийг суварга хэлбэрийн гэж нэрлэнэ. Том мөсөн талбар гэмээр хавтгай хэлбэртэй ч бас бий.

	Мөсөн уулын өндөр ихэнхдээ 40—60 метр байдаг. Хэрэв мөсөн уулын долооны нэг буюу наймны нэг хэсэг нь ил харагдана гэж бодвол тэрээр хэр том болох нь ойлгомжтой. Өнгөрсөн зууны 1854 онд 120 километрийн урт, 90 метр өндөр, 500 шоо дөрвөлжин километр багтаамж бүхий хавтгай хэлбэрийн мөсөн уулыг далайчид үзжээ. Арван жилийн турш 21 хөлөг онгоц энэ аварга уулыг экваторын зүг шилжиж байсныг мэдээлсэн байна. 1904 онд «Зенит» хөлөг онгоц Фолклендын арлын ойролцоо суварга хэлбэрийн 450 метр өндөр мөсөн уултай тааралджээ.

	Зөвлөлтийн далайчид «дуулдаг» мөсөн уултай дайралдсан тохиолдол ч бас бий. Далайн усанд цоо идэгдсэн нүхээр салхи үлээн уянгалаг дууг гаргах ажээ.

	Давстай далайн усанд чухам хаанаас том шахмал мөс бий болдог вэ?

	Хавтгай хэлбэрийн мөсөн уулын төрсөн нутаг нь болох мөсөн бүрхмэл умард туйлын арлууд, өмнөд туйлын тивийн бүх гадаргууг бүрхэж байна. Тусгаар хэсгүүд нь далай тийш аажим шилжинэ. Мөсөн бүрхүүл зарим газраараа урсан тархаж далайн гадаргуу дээр мөсөн голын эрэг хэмээн нэрлэгдэх зүйлийг бий болгоно. Тэндээс л үе үе аварга мөсөн талбар болох хавтгай хэлбэртэй мөсөн уул тасран өргөн уудам далайгаар хэсүүчлэн явах «далайн тэнүүлчин» болдог.

	Харин суварга хэлбэрийн мөсөн уул яаж үүсдэг вэ? Уулнаас далай руу буух мөсөн голоос тэд үүснэ. Далай руу унжсан мөсөн голоос лут том бөөн мөс хэлтрэх тэр агшин бол хэзээ ч мартагдашгүй үзэгдэл билээ. Мөсөн уулыг үүсэхэд буун дууг санагдуулам нижигнэсэн чимээ гарна. Гренландад орших нэрд гарсан Якобсхавн мөсөн голоос жил бүр хэдэн арван тэрбум шоо дөрвөлжин метр мөсөн уулс алсын далайн аялалдаа гарцгаана. Шинэ газар, Аляска, Шпицбергений эргээр тийм мөсөн гол олон бий.

	Зөвлөлтийн болон норвегийн эрдэмтдийн тооцоолсноор Арктикийн зүүн хэсэгт жил бүр барагцаалбал 7,5 мянган мөсөн уул бий болдог. Дэлхийн өмнөд туйлд ч бас тун олон байдаг. Зөвлөлтийн хөлөг онгоц, нисэх онгоцоор тэндхийн зүүн талбайд явуулсан шалгалтаар 31 мянган мөсөн уул илэрчээ.

	Нэгэн удаа канадын «Поршиа» усан онгоцыг мөсөн уул ингэж даажигнасан гэнэ. 1893 онд болсон хэрэг юм. Задгай далайд хөвөх мөсөн уултай тааралдсан усан онгоцныхон дөхөж очихыг шийджээ. Мөсөн уул машид үзэсгэлэнтэй байснаас зорчигчид улам ойртож үзэхийг хүсэцгээжээ. Мөсөн уул зэрэгцэн ирэв. Зорчигчдын гэрэл зургийн аппаратын замаг тачигнаж байлаа. Гэнэт үл үзэгдэх нэгэн зүйл хөлөг онгоцыг уснаас өргөж эхлэн секундийн дараа мөсөн уулын дэвсэг дээр гаргав. Хөвөх уул давалгаанд ганхах шиг болох эл мөчид мөсөн уул хазайн түүн рүү хөлөг онгоц бүр ойртож очих нь тэр. Харин уул нөгөө тийш хэлтийхэд онгоц яг л, хавханд орсон мэт байлаа. Энэ удаан үргэлжилсэнгүй, мөсөн уул хөлөг онгоцны тийш дахин ганхахад тэр ус руугаа орсон байжээ.

	Иймэрхүү мөсөн уул тогтвортой бус тэнцвэрийн байдалд байдаг. Тэдний геометрийн төв нь хүндийн төвийн ойролцоо оршино. Ийм байдалтай байхад хүчтэй салхи үлээх буюу давлагааны цохилт нь «мөсөн тэнүүлчнийг» удаан хугацаагаар нэгэн жигд ганхуулахад бүрэн хүрэлцээтэй билээ.

	Далай тэнгист олон сар жилээр аюултай мөсөн уул хэсүүчлэн аялна. Хэрвээ урсах мөсөн уулыг бүлээн усанд эс аваачваас тэр арван жил ч насалж болох билээ. Салхи, манан, давлагаа, бүлээн агаарт аажимдаа идэгдсээр мөсөн уулын төрх байдал танигдашгүй болтол өөрчлөгдөнө. Мөсөн уулын хэлтэрхийнүүд чухамдаа хэлтэрхийнүүд ч биш харин давалгаанд толийлгогдсон хэдэн тонн хүнд бүхий бөөрөнхий мөснүүд мөсөн уулнаас ч илүү аюултай. Түүнийг далайчид самар хэмээн нэршжээ.

	Радио локаторын дэлгэцнээ мөсөн уул тод харагдаж байхад тийм «самар» ажиглагдахгүй тул сүйрэл болохын шалтгаан нь болдог.

	1954 оны нэгэн догшин салхитай шөнө халимч онгоц «Слава—5» мөсөн «самартай» мөргөлдөөд цөмөрчээ. Онгоцны бүрэлдэхүүнийхний эр зориг л аюулаас хөлгийг аварсан билээ.

	Том мөсөн уул арал мэт үзэгдэнэ. Ялангуяа дээрээсээ улам ч төстэй харагддаг. Голын гулдрил уулын барааг ч үзэж болох юм. Мөсөн дээр олон ан цав, хавцал гарч бул чулуу суусан байхын хамт зарим хэсэгт хөрсний үлдэгдэл ч оршино.

	«Мөсөн тэнүүлчин» зөвхөн далай тэнгист л оршдог. Үүнээс зөрөх тал ч бас гарна. Сүрлэг Хан тэнгэрийн оргил руу эрдэмтдийн шинжилгээний анги явжээ. Нэгэн мөсөн голоор өгсөж явтал тэдний замыг уулын нуур хаав. Өндөр эгц эрэг цааш явахыг хорьсон байна. Туйлын далайд байдгийн адил эл нуурт мөсөн уул хөвж явахыг ихэд сонирхон харцгаажээ.

	 

	«Өмнөдийн нарны туяанд гялалзсаар мөсөн уул хөвж явлаа. Наранд гялалзах үй түмэн цасан ширхгээр бүрхмэл мөсөн шилтгээн, мөсөн уулын гадаргууд орших солонгын таван өнгөөр гэрэлтэх соёо мөс унжсан бүдэг агуй энэ бүхэн ер бусын сэтгэлийг төрүүлж байлаа» 

	 

	гэж шинжилгээний ангийн нэгэн гишүүн бичжээ.

	Хэдэн жилийн дараагаар нуурт ирсэн орос цэргийн газар зүйчид мөсөн уулын үүсэж байгаатай санамсаргүй тааралдан нүдээрээ үзжээ. Усны ёроолоос ус цацруулан нүжигнэсэн дуу гаргасаар том бөөн мөс хөвөн гарч иржээ. Хаанаас ийм мөс гарч ирдэг бил ээ?

	Нэлээд хожим үүний учрыг тайлжээ. Дахин хэд хэдэн шинжилгээний анги ирж ажиллан нууцыг нь бүрэн нээсэн билээ. Мөсөн уулыг буй болгодог байнгын ажиллагаатай ховор, сонирхол татах байгалийн оньс ийнхүү илэрсэн юм.

	Умард Иныльчекийн мөсөн голоос ус нуурт ирдэг. Зун мөсөн гол хайлах учраас нуурын ус хурдан нэмэгдэнэ. Нуурын нэг эрэг нөгөөх мөсөн гол болох өмнөд Иныльчекийг тулж байдаг. Зуны сүүлчээр усны түрэлт хамгийн их хэмжээндээ хүрэхэд нуур өмнөд Иныльчекийн мөсөн хаалтыг сэтлэн 10—25 хоногт бүх усаа урсгана. Нуурын ёроол ил гарахад нуур луу бууж буй мөсөн голын хагарсан хэсэг харагдах бөгөөд түүнчлэн гүехэн усанд орших бөөн мөс зуны турш хайлалгүйгээр хотгорын ёроолд үлдсэн байдаг.

	Өвлийн хүйтэн нуур дээр мөсөн даланг бий болгож ёроолд нь бөөн мөсийг хөлдөөх ажээ. Хавар болохоор умард Иныльчекийн хайлсан ус сэтэлж доошоо урсах хүртэл нуурыг дүүргэнэ. Хавар нуурын хотгор усаар дүүрэх тэр үед хайрдсан мөсний доод тал гэсэж дуу чимээ болсоор мандал дээр хөвж гарч ирдэг. Тэд бас мөсөн голын хэсгээс тасардаг байна.

	... «Мөсөн тэнүүлчинтэй» тэнгис нэр муутай байдаг байсан. Харин сүүлийн үед ондоогоор ярих болжээ. Сүүлийн жилүүдэд ундаанд болон бусад хэрэгцээнд тохирох усны асуудал чухлаар тавигдах боллоо. Тухайлбал мөсөн уулнаас ус авах төслийг боловсруулжээ. Алив мөсөн уул хэчнээн арвин цэвэр давсгүй устай биш үү! Ус хамгийн ихээр шаардагдаж байгаа тэр газарт мөсөн уулыг хөвүүлэн зөөх тухай мөрөөслийн бус, харин ч горьдлоготой баймаар санал гарсан.

	Ойролцоогоор 10 тэрбум тонн жинтэй дунд зэргийн мөсөн уулыг зөөхөд зүтгүүрийн хэд хэдэн том хөлөг онгоц хэрэглэх болно. Цаг агаарын таатай нөхцөлд ийм аялал сар үргэлжилнэ. Жилийн турш дэлхийн өмнөд туйлаас мөсний усаар өргөн уудам хязгаар тэтгэгдэж байдаг боловч усны дутагдалтай нутаг олон бий.

	Үлэмж том мөстэй мөргөлдөх аюулыг багасгах талаар инженерүүд бодож сэтгэж байна. Харамсалтай нь мөсөн уулыг агаараас бөмбөгдөх буюу их буугаар буудах оролдлого амжилт олсонгүй. Францын эрдэмтэн Пьер-Андре Молен мөсөн уулыг дотроос нь эвдлэх аргыг санал болгожээ. Нисдэг тэрэгнээс, өөрийнхөө халуун хошуугаар мөсөн уул руу нэвтлэн ордог тусгай торпедыг мөсөн уулын оройд буулгана. Ингээд дэлбэрэлтийн эвдлэх үйлчилгээ хамгийн үр ашигтай байх тэр цэгт удаашруулсан ажиллагаатай механизм торпедыг дэлбэлнэ.

	 

	 

	Чингээд байгалийн ер бусын жуулчдын тухай өгүүлье.

	... Киргизийн нуруунаас эх авсан Карабалт гол тариан талбай, сахрын манжингийн онцгой тариалан, жимст цэцэрлэгт усаа өгнө. Түүний гулдирлыг мөшгөж явсан эрдэм шинжилгээнийхэн голын усны бараг гуравны нэг нь хөндий рүү урсахынхаа өмнөхөн алга болчихдог сонин үзэгдлийг илрүүлжээ. Цооног өрөмдөж үзэхэд гол хоёр давхар урсдаг нь мэдэгдсэн. Хайрган хөрс, элсийг нэвчсэн ус үл үзэгдэх доод урсгалыг үүсгэнэ.

	Перм мужийн Кын тосгоноос холгүй Чусова голын цутгалан өөрийнхөө замын хагасыг газар доогуур туулдаг. Ялангуяа газар доогуур зургаан километр үргэлжилдэг Кумыш гол гайхамшигтай билээ. Тэр хадан дороос оргилж гараад цаашаа ердийн гол адил урсана. 

	Хялбар оломгүй тийм газраар хэсэж тэнүүчилдэг 15 орчим гол, горхи Уралд бий. Губешка голын баруун цутгалан Косьва 10 километр газар нууц урсдаг. Вежа гол 8 километр тасарч алга болдог. Гэвч хамгийн сонирхолтой нь өмнөд Уралын Сим гол билээ. Сим өөрийн замд тохиох хавцал руу ороод үгүй болдог. Бүх талаараа ойгоор хүрээлэгдсэн тэр нутагт гол байгаагүй мэт санагдана. Шигүү шугуйн доогуур цааш аялсан усны урсгалын шуугих чимээ бул чулуун доороос сонсогдон сонсогдсоор арвин уст гол дахин дээр гарч ирнэ. 

	Энэ Сим голын баруун эрэгт Берда горхины адгаас хагас километрт орших булаг нэн сонин. Хадан цохионоос бургилах тэр булаг гурван минут усаар хүчтэй олгойдож байгаад дараагийн гурван минутад «амрах» учир нутгийнхан нь «Алга бологч» хэмээн нэрлэжээ.

	Хүний харцнаас удтал далдлагдах гол байдаг. Нарийхан хавцлаар урсаж байгаад том агуй руу орж далдлагддаг аж. Ингээд газар доогуур урт зам туулсаар гүн ангалд орж бүр алга болдог. Цааш ямар замаар одсон нь үл мэдэгдэнэ. Будах бодис хэрэглэж нууцыг нь олохоор эрдэмтэд оролджээ. Голын будагтай ус Триестийн орчмын олонх булагт, тэрчлэн хотын ус түгээгүүрт ч хүртэл илэрсэн байна.

	 

	 

	Хөвөх арлын тухай олон сонирхолтой зүйлийг өгүүлж болох байна. Тухайлахад, Югославт ийм явдал тохиолджээ. Власин гол дээр том даланг барьснаар их усан сан бий болж шинээр Власин нуурыг үүсгэжээ. Гэнэт түүний дунд хөвөх арал үзэгдэх болжээ. Их намагтай байсан эл газрыг ус бүрхэхийн хамт намгийн дээд давхаргын хэсэг усны мандлаар хөвөх болжээ. Нутгийн хүмүүс хөвөх арал дээр өвс хадаж, эрэгт ойртохын хамт мал бэлчээрлүүлдэг байсан.

	Гэлээ ч хөвөх арлын жуулчлал даланг эвдэх хортой учир түүнийг арлын эрэгт бэхлэхийг оролдоцгоох болжээ.

	Зөвлөлтийн олон мөрөн, усан санд ийм арал байдаг. Зуны нэгэн өдөр Ижевск хотын пляжийн3 ойролцоо өтгөн өвс, бутаар бүрхмэл 140 метр өргөн арал үүссэн байжээ. Энд бараг жил бүр ийм арал бий болдог.

	Хөвөх арлын суурь бургаасан шугуй, улиас, бут өвсний нягт сүлжилдэж, бат дагтарсан үндэснээс тогтдог байна. Хүлэрхэг хар хөрсний давхарга арлыг өнгөлөн байдаг.

	Хөвөх арал халуун орны голуудад олонтоо тохиолдоно. Гол үерлэх буюу хар салхи гарахад эргийн хэсгийг ус тастаж голд хөвөх арлыг бий болгоно.

	Түүн дээр ургах мод бутны үндэс хөвөх арлыг улам бэхжүүлнэ. Ийм арлыг Нил мөрний Суэцийн сувагт үзэж болно. Хөвөх арал голыг бүрэн халхлан заан хүртэл гарч болох тийм гүүрийг үүсгэх нь цөөнгүй.

	Хий үзэгдэл хэмээн нэрлэж болохоор тийм, ер бусын тэнүүлчин арал бас бий. «Миклухо-Маклай» гэдэг шинжилгээний хөлөг онгоц Хар далайд аялж явжээ. Нэгэн өдөр аялалд оролцогчид далайн усны өнгө гэнэт өөрчлөгдсөнийг ажиглацгаажээ. Хөлөг онгоц байсан тэр хэсэгт цэнгэг ус байсан болох нь шинжилгээгээр нотлогдов. «Усан аралтай» л тааралдах лугаа адил хэрэг болжээ.

	Тэгээд ч цэнгэг усны хамт чулуу, модны мөчир, усанд хөвөгч шувууны өд сөд байсан билээ. Мянган хавтгай дөрвөлжин метр орчим том галт шилийг санагдуулам зууван хэлбэртэй арал байсан. Эрдэмтэд ийм арлыг цэнгэг ус бүхий галт шил хэмээн нэрлэжээ. Далайн урсгалтай хамт шилжих энэ аралтай цуг цэнгэг ус хэрэглэдэг янз бүрийн амьтад хөвж явдаг. Энэ үзэгдлийн учир шалтгааныг тайлахад бэрх биш юм. Хар далайд Дунай мөрөн цутгадаг. Далайн мандал дээгүүр цэвэр ус бүхий том давхарга үүснэ. Үе үе түүнээс тасарсан ер бусын усан дээрх «усан арал» хэсүүчлэн явдаг билээ.

	Төрөлх эргээс хөвөх «усан арал» зам зуураа хурдан хайлна. Хэдэн өдөр өнгөрөхөд салхи, далайн давалгаанд тунгалаг «арал» үгүй болох аж.

	... Дэлхийн туйлын далайд баригдашгүй арлуудыг хайсан тун сонин түүх бий. Ийм арлыг нүдээрээ үзсэн хүмүүсийн бичсэн олон өгүүлэл байдаг.

	1707 онд английн ахмад Жиллес Шпицбергений арлаас хойд зүгт тэртээ алсад газар байхыг үзжээ. Тэр бээр эл газрыг хүртэл яваагүй боловч энэ бол хараа зүйн эндүүрэл биш гэдэгт итгэж байсан. Тэр «газрыг» далайн аяллын зурагт тэмдэглэжээ. Түүнээс хойш 200 гаруй жил өнгөрчээ. Өнгөрсөн зууны сүүлчээр адмирал Макаровын удирдсан шинжилгээний анги «Ермак» мөс зүсэгч онгоцоор хойд туйл руу аялжээ. Шинжилгээний ангийнхан Жиллесийн нээсэн тэр газрыг дахин харцгаажээ.

	Макаров хожим бичихдээ 

	 

	«Энэ газрыг үзээд ямаршуу баярласнаа төсөөлөн хэлж барахгүй байна. Өчүүхэн төдий ч нээлт хийх завшаан тохиолдвоос жуулчин бүр баяртай байдаг шүү дээ. Үнэхээр бид газар үзсэн үү? Тийм л гэж бодож байна. Гэлээ ч батлах боломжгүй билээ. Хэрэв энэ үүлс байсан сан бол нэг газарт хоногийн турш байж чадахгүй байх сан билээ» 

	 

	гэжээ.

	Тэгвэл зэрэглээ байсан юм болов уу? Үгүй ээ, 1925 онд далайн жуулчин Уорслей тэр районд арлын барааг дахин үзжээ. Газар мэт л харагдсан бололтой. Гурван жилийн дараа тэнд очсон зөвлөлтийн мөс зүсэгч «Красин» онгоцны далайчид ямар ч арлыг олж үзээгүй байна.

	1930 онд дэлхийн туйл судлагч Н. Зубов мөн иймэрхүү дүгнэлтийг хийсэн. Гэвч таван жилийн дараа Шпицбергенээс хойд зүгт тэнүүлчин арал байсныг тэр үзсэн аж.

	Туйлын нэрт нисгэгч Черевичный 1962 онд «Неделя» сонины хуудаснаа баригдашгүй арлыг хайсан эрлийнхээ тухай бичжээ:

	 

	«Хэдэн жилийн өмнө мөсний хайгуул хийх үеэрээ анх удаа би үзсэн билээ. Туйлын нисэгчдэд хамгийн дулаахан үе болох 8-р сар байв. Манай, усанд бууж нисэхэд зориулсан тустай төхөөрөмжтэй нисэх онгоц хойд тэнгисийн замд хөлөг онгоцны явах чиглэлийг заадаг байлаа. Бид мөс, цэвэр усан дээгүүр олон мянган километр замыг туулахын сацуу дэлхийн туйлын сав газарт ч гүн нэвтэрдэг байсан.

	Энэ удаад бидэнд хорь гаруй цаг агаарт байх хэрэгтэй боллоо. Хоромхон зуур тэнгэр хуйсганав. Түдэлгүй биднийг манангийн зурваст ороход дээрээс бараан үүлс нөмрөн авлаа. Ууж заншсан хар кофе бүхээг дүүрэн ханхийв ч түүнийг бодох юун манатай. Мөсөн давхарга тохиолдов. Мөстсөн сурагнаас гулсаж унах, сэнсний далбаанд таслагдсан бөөн мөснүүд онгоцны хажууг балбасаар байлаа. Хурд буурав. Үүлийг нэвтлэхээр өндөр авлаа. Чингэвч үүлэн дунд гэгээ үзэгдэхгүй л байлаа. Хаа нэг өндөрт байгаа үүлний дээд хязгаарт хүрч үл чаднам. Дахин доошилж үүлний захыг мөсний хавьцаа эрэх хэрэгтэй боллоо.

	Хөдөлгүүрийг хөргөчихгүйг хэчнээн доошилсоор 300 метрийн өндөрт сая нэг юм гэгээ гарч бидний сэтгэл уужрав. Мөс арилж эхлэн сэнсний доргио намжиж машин хэвийн ажиллан сэхэл авав. Нисгэгчийн тооцоогоор эргэх цэг хүртэл 10—12 минут л үлджээ. Энэ соёо мөснөөс ангижрангаа онгоцны хурд, өндрийг бууруулан байж доорх зүйлээ ажиглан харцгаав. Бид мөсний хайгуулаа хийсээр байлаа. Мөсийг заавал олж харах хэрэгтэй байсан.

	Үүлнээс гараад 30 метр хэртэй чигээрээ явтал бүр дэргэд гэнэт газар харагдлаа!

	Туйлын районд газар байдаг гэж үү! Ийм юм баймааргүй сэн бил ээ! Энэ нутагт би нэг бус удаа ирж мөсөн дээр буухдаа газартай хэзээ ч тааралдаж байгаагүй. Хаанаас гараад ирдэг юм бэ?

	Бидний өмнө 10—25 метр өндөр, хадархаг, цас нь бүрэн хайлж нүцгэрсэн хоёр арал харагдав. Ажиглаваас тэр газарт олон шувууд үзэгдэнэ. «Зүүн талд хөлөг онгоцны утаа» гэж доторх ярилцлагын аппаратаар дамжуулсныг сонсов. Чичирхийлсээр зүүн тийш харахад үнэхээр утаа үзэгдэх шиг болов. Бид канадын эрэгт ирчихсэн юм болов уу? Үгүй байх. Хамгийн хүчтэй салхи ч биднийг тийн хол аваачиж чадахгүй сэн билээ.

	Гэлээ ч гэсэн бидний доор газар үзэгдсээр л байлаа. Сайн ажиглаваас мөс зүсэгч онгоцны утаа биш шар уснаас дэгдэх уур болохыг сая танив.

	Багажийн самбарын баруун буланг харвал гаднах температур нэмэх 12 градус халуун байлаа.

	... Нисгэгчийн суудлаа орхин штурманы бүхээгт орлоо. Валя Аккуратов пеленгийг зурагт тэмдэглэжээ.

	Тэр бээр шугамын огтлолцолд тод хар цэг тавиад улаан харандаагаар хүрээлсэн нь бүгд зөв болжээ. Чухамдаа бид туйл дээр газар байхыг үзсэн юм!

	Тэр цагаас хойш туйл дээрх сонирхолтой арал амар заяа бидэнд үзүүлээгүй билээ. Эрэл хайгуул эхэллээ. Дараа жилийн зун мөсний хайгуулч бидний маршрут эргээс хойд туйл, тэндээс дараачийн эргийн баазад буцаж ирэх байсан. Дорно зүгт бид гурвалжин хэлбэрээр аялсан. Оройн хэсгийнх нь туйл руу явсан юм.

	Тогтоосон хугацаанд манай онгоц агаарт хөөрөв. Аяллын гараа Мурманск хот анхных нь буудал Диксон арал байсан. Баренцын тэнгисийн мөсний хөвөөг тэмдэглэх ёстой байлаа. Гурван цаг ч өнгөрөөгүй байтал далайн шуурга дэгдэв. Дараагаар нь гай тотгор хойно хойноос цуварсаар байв. Бидний энэ удаагийн нислэгт золгүй явдал тохиолдож цааш нисэх боломжгүй болж сонирхолтой арлыг үзэж чадалгүй хоцорсон.

	... Он жил өнгөрсөөр.

	Жил бүрийн хавар, намар өргөн хүрээтэй нислэгийг хийдэг байлаа. Энэ районы агаарт зүг бүрд хэсүүчлэн нисэх боловч тэр газрыг олоогүй билээ. Тэр юу байсан юм бол? Туйлын нисэгч бидний хэн нэг өөр ямар нэг нутагт иймэрхүү нууц арлыг үзэх завшаан олдож магадгүй юм. Эсвээс бидний адал явдалтай танилцсан эрдэмтэд өөрийн бодол саналыг хэлж Хойд мөсөн далайн нууцаас шинэ зүйлийг уншигч та бүхнийхээ хамт бид нар мэдэх болно.»

	 

	Бидний өмнө байгаа байгалийн бас нэг нууцын мөн чанар чухам юунд оршино вэ? Зэрэглээ юү? Хөвөгч мөс үү?

	 

	... Ингэхлээр тогтворгүй гол, хий үзэгддэг арал байдаг юм байна. Харин нуур бий юү? Тэдний дунд тэнэмэл нуур ч бас бий.

	Африкт орших Чад нуур байнга өөрийн байдлаа өөрчилдөг. Дэлхийн том нуурын нэг мөртөө тун гүехэн устай, хамгийн их гүн нь 7 метрээс үл хэтэрнэ. Ус ихээр уурших тул нуурын бараа цаг ямагт хувирч байдаг. Барагцаалбал есөн мянган жилийн өмнө Чад нуур өнөөгийнхөөсөө гурав дахин том байсан болохыг геологичид тогтоожээ. XX зууны эхээр нуур эрс багасаж харин одоо дахин нэмэгдэж байгаа ажээ.

	Хий үзэгдэх нуурын өөр нэг төрөл нь энэ байна. Уралын Бабка голын сав нутаг, Кунгурын хавьд нуга, намагтай хонхрын оронд ийм усан сан бий болдог. Дөчөөд жилийн тэртээ Шестака тосгоноос холгүй гэнэт их ус гарч иржээ. Шинэ нуур хальж бүх нам дор газрыг эзэлсээр төмөр замын шугам руу дөхөж иржээ. Гэтэл дараа нь ус арилжээ. Нууц нь хялбархан олдсон. Бабка голын эрэг усанд амархан уусдаг чулуулгаас тогтдог. Ус газар доогуур улам доош нэвчсээр үл нэвтрүүлэх давхаргад (шавар, боржин, занар болон бусад) хүрнэ. Тэнд ус улам бүр хуралдсаар эцэст нь гарах газар эрж өөдөө дээшээ тэмүүлдэг.

	Вологод мужийн Вытегор районд Мухт нуур бий. Хааяа нуурын ус... загасныхаа хамт алга болчихдог. Голцуу өвөл 2-р сард энэ хэрэг тохиолдоно. Заримдаа цасгүй өвлийн дараа эл нуурын ёроолыг хагалж тариа тарьж бас ч хурааж амждаг. Дараагаар нь ус эргэж ирнэ. Ус загасныхаа хамт чухам хаашаа орчихдог нь тодорхойгүй ажээ. Харин газар доогуур ямар нэгэн суваг байдаг бололтой.

	Аагим халуун 1972 оны дараа Мухт нуурын ус жирийнхээсээ эрт явчихсан байна. Загас судлаачид тэндхийн загасыг тэмдэглэж амжжээ. Эл тэмдгээр ямар усан санд очсон болохыг нь мэдэх болно. Эцсийн шийдийг хүлээх хэрэгтэй болж байна.

	Ийм горимтой том нуур ч хааяа тааралдана. Тухайлбал, АНУ-ын Флорид штатын Алахуа нуурыг хэлж болно. Тэрээр анхандаа газар доогуур урсан ордог горхи бүхий нуга байсан. Гэтэл нэгэн удаагийн ширүүн борооны дараагаар газар доогуурх зам хаагдаж ус нугыг дүүргэжээ. Хэдэн жил өнгөрөөд 600 метр орчим урт нуур бий болж 15 жил усан онгоц аялсан. Харин 1889 оноос усны түвшин буурсаар хоёр жил болоход нуур оргүй алга болжээ.

	Газар доогуурх ус үргэлж гэм хоргүй байдаг ч юм биш ээ. 1967 онд ТАСС-ын сурвалжлагч, Тополовка хэмээх жижиг сууринд гэнэт газар дороос ус гарсан тухай Магаданаас мэдээлжээ. Энэ үед гадаа 35° хүйтэн  байжээ. Ус сууцны байшинд нэвтрэн орж, гудамжинд өндөр мөсөн довыг үүсгэж байлаа.

	Хажуугаар нь урсах гол энэхүү аюулыг авчирчээ. Хахир хүйтэн голын замд мөсөн саад бий болгосноос ус тосгон руу тийнхүү довтолсон ажээ.

	Эцэст нь өөр нэг «тэнүүлчин»-г сонирхуулъя. 1888 онд Атлантын далайд «В. Л. Уайт» далбаат онгоц живжээ. Командын бүрэлдэхүүн далбаат онгоцыг орхиод хожим нь түүнийг сүйрэгчдийн бүртгэлд оруулсан. Хэсэг хугацаа өнгөрөөд нэгэн онгоцны зорчигчид тэр далбаат онгоцыг үзжээ. Олон арван хүн харсан учраас эндүүрээгүй нь магад. Нэлээд хугацааны дараа «В. Л. Уайтыг» өөр газарт үзсэн тухай шинэ мэдээ иржээ.

	Хэдэн жилийн турш тэр онгоц үе үе үзэгдэж Атлантын далайн энд тэнд олон удаа харагдсан байна. Дайралдсан хөлөг, далбаат онгоцыг харах бүрийдээ алив нэг шалтгаанаар ойртоогүйгээс болж чухам юу тохиолдсоны учрыг олоогүй билээ. 

	Тэнүүчлэгч хөлгийг эрэгт авчирсан ахмадад далбаат онгоцны эзэд өндөр шан хүртээхээр шийджээ.

	Гэвч байгаль хөлгийг өөрөө л захирсаар байсан юм. Харин нэгэн удаагийн далайн хүчтэй салхи «В. Л. Уайтыг» Шотландийн эргийн нэгэн арал дээр чулууджээ.

	Германы «Трейв» онгоцонд ховор явдал тохиолджээ. Энэ далбаат онгоц зорчигчдын том хөлөгтэй мөргөлдөж дундуураа цуурч хоёр хэсэг болсон боловч аль нь ч усанд живэлгүйгээр тэнгисийн уудамд аяллаа үргэлжлүүлж байсныг үзсэн бүх хүн мэлрэн гайхжээ. Онгоцны урд хэсэг Америкийн эрэг рүү, хитэг нь өмнө зүг чиглэн оджээ. Түүнээс хойш удалгүй америкийн өмнөд Каролина штатын эрэг орчмоос тэр онгоцны нэг талыг олсон.

	Мөн «Минерв» далбаат хөлөгт тохиолдсон ер бусын учралыг далайн он дарааллын бичигт тэмдэглэжээ. Тэрээр 1848 онд Бермуд арлаас гараад ямар ч сураггүй алга болсны учир сүйрсэн онгоцны бүртгэлд оржээ. Хэдэн жилийн дараа «Минерв» Бермуд арлын тэрхүү эрэгт гарч ирсэн нь маш их гайхал төрүүлэв. Ойролцоох боомтынхон онгоцыг угтан завиар очжээ. Онгоцон дээр хүн байсангүй. 14 сарын өмнө тасарсан өдрийн тэмдэглэлийг ахмадын өрөөнөөс олжээ. Онгоцонд юу тохиолдсон тухайд хэн ч хариулж чадаагүй юм. «Минерв» далайн шуурганд автагдах үеэр бүх хүмүүс таалал төгсжээ гэсэн таамаглал нь лавтай болох болов уу даа.

	Гойд ховор нөхцөл бүрдэхийн жишээг хөлөг онгоц аяллаа эхэлсэн тэр боомтдоо буцаж ирсэн явдал харуулах ажээ.

	Тэнүүлчин хөлгийн тухай өгүүлэхэд америкийн «Мэри Селист» хэмээх бригантинд* учирсан сонирхолтой ер бусын явдлыг дурсахгүй өнгөрч болохгүй ээ. Энэхүү шуугиан тарьсан үйл явдал нь далайн аймшигт сүйрлийг тусгасан уран зохиолын тэргүүнд өгүүлэгдэхээр тийм их цууд гарчээ.

	Хөлөг онгоцтой юү тохиолдсон юм бол? 1872 оны 11 дүгээр сард шарзны спирт ачсан хөлөг Нью-Йоркоос Итали руу хөдөлжээ. Яг сарын дараа Нью-Йоркоос Европ руу явж байсан «Дей Грэйша» далбаат онгоц түүнтэй тааралджээ. Үл мэдэх тэр бригантин4 далайн давлагаа салхины аясаар явж байсныг «Дей Грэйшийн» далайчид ажиглаад гайхжээ. Хөлгийн ахмад Морхуаз юу тохиолдсоныг мэдэж авахаар түүнийг гүйцэхийг тушаав.

	«Дей Грэйша» үл таних тэр хөлөгт ойртож ирэхэд тавцан дээр нь хэн ч байсангүй. «Дей Грейшийн» ахлах офицер хоёр цэргийн хамт завиар тэр бригантин рүү явжээ. Онгоцны хашлага дээр «Мэри Селист. Нью-Йорк» гэж тод бичсэн байлаа. Хөлөг онгоцноос хэнийг ч олоогүй байна. «Мэри Селистийг» үзсэн ахлах офицер гайхмаар сонин зүйлс байсныг анхааран ажиглажээ. Гуанзны ширээн дээрх аягатай цай, мөн цуварга хийж тавьсан зуух бүлээн байжээ. Усан цэргийн командын өрөөнд цэргүүд гадуур хувцас, юм хумаа хийсэн хайрцаг, тэр битгий хэл гаансаа хүртэл орхисон нь маш яарч сандарсны тод ул мөр болой.

	Ахмадын тасалгаанаас хөлгийн бичиг баримт, онгоцны явах чиглэлийг тулгахад шаардагддаг жолоодлогын ном, нарийн цаг олдоогүй байна. Ямар нэгэн онцгой шалтгаанаар хүмүүс хөлгийг орхисноос хойш тун удаагүй болох нь тодорхой. Онгоц дээр нэг ч аврах завь үлдээгүйгээс үзэхэд энэ дүгнэлт аяндаа гарч байна. Юу болсон юм бол?

	«Дей Грейшийн» усан цэргүүд бодоод бодоод нууцыг нь олсонгүй. Бригантины байдал сайн, хоол хүнсээр дутагдсан юм үгүй байлаа. Гэвч ахмад Морхауз, хөлгийг аварсны учир багагүй шан хүртэх болов уу? хэмээн шал өөр зүйлийг бодож байжээ. «Мэри Селистийг» Гибралтард авчирсны учир таарсан шан өгөхийг ахмад Морхуаз шаардаж байлаа. Прокурорын хийсэн мөрдөлтөөр юу ч илрээгүй бөгөөд ахмад Морхуазад хөлгийн үнийн тавны нэгтэй тэнцэх тийм шагналыг олгожээ. Үүнээс хойш «Мэри Селист» далайгаар 12 жил аялж байгаад Гаити эргийн тэнд усан доорх хадан хавцлыг мөргөөд живжээ. Гэлээ ч энэ нууц олон хүнийг сандруулж байсан билээ.

	Алга болсон онгоцныхны тухай олон янзын таамнал үе үе хэвлэлд нийтлэгдэж байлаа.

	 

	Мавританы дээрэмчид бригантин руу довтлоод «Дей Грэйшийг» үзэнгүүтээ бүх далайчдыг нь барьж аваад зугтаасан байна.

	 

	«Мэри Селист» дээр хижиг тахал гарчээ. Ахмад гэр бүлийнхээ хамт хөлгийн жолоочийг аваад онгоцоо орхин завинд сууж яваад далайд үхсэн гэнэ. Харин үлдэгсэд бүх нийтийн гашуудлыг тэмдэглэж хэтэртэл архидаад бүгдээрээ хашлаганы цаад руу тонилцгоосон ажээ.

	 

	Хөлгийн тогооч галзуураад бүгдийг хордуулан алж хүүрийг далайд хаяад эцэст нь амиа хороожээ.

	Далайн гэнэтийн аюулыг ч бас бодолцжээ. 

	 

	Сандарч тэвдсэн хүмүүс завиндаа суугаад хөлгийг орхиж явтал хүчтэй догшин хуй босож тэдгээрийг живүүлжээ.

	 

	Үлэмж биетэн нядмар мэтийн далайн аварга амьтад бригантинд довтолсон 

	 

	гэж зарим нь нотлохыг оролдож байжээ.

	Нэг үгээр хэлэхэд таамаглалд дутуу зүйл байгаагүй юм. Яваандаа «Мэри Селистийн» яриа шинэ үйл явдлаар баяжигдаж байлаа. Чингэвч урдын адил бригантинд тохиолдсон хэргийг тайлбарлахад хэцүү байсан билээ.

	Английн зохиолч М. Китинг бригантины нууцыг олсон юм. Тэр бээр 1872 оны намар «Мэри Селист» далбаат онгоцтой учирсан тохиолдлын өчүүхэн сэжүүр төдийг нарийвчлан бодохдоо цаг хугацаа, юугаа ч хайрлаагүй нөр хичээнгүй оролдсон явдал бусдаас ялгарах онцлог нь болж байлаа. М. Китинг сураггүй болсон онгоцныхныг мөрдсөн хэргийг тодорхой бичсэн архивын материалтай танилцсан. Хамгийн гол нь онгоцны тогооч байсан 84 настай өвгөнийг 1935 онд олж, болсон хэргийг яриулсан явдал билээ.

	Өнгөрсөн зуунд тун энгийн, бүдүүлэг нөхцөлд далайчидтай ажиллаж байсан тийм үед «Мери Селистийн» хэрэг гарчээ. Ийм явдал болсон байна. Нью-Йоркийн боомтоос «Мери Селист» арван хүнтэй явсныг хожим нь онгоцны эзэд прокурорт өгсөн бичигтээ 17 хүний бүрэлдэхүүнтэй гэсэн байжээ. Түүгээр ч үл барам, бичигт дурдагдсан хүмүүсээс зөвхөн ахмад Бриггз эхнэрийнхээ хамт, офицер Хулок нараас бусад нь шал өөр нөхөд байсан билээ.

	Тэр үеийн далайчдыг элсүүлж байсан аргыг нэхэн санах хэрэгтэй юм. Далайн онгоц, ялангуяа далбаат хөлгийн ажил маш хүнд, аюултай байсан учир хүмүүсийг тоонд нь хүргэж авахад ахмад ихээхэн хүч зардаг байсан. Далайчдыг элсүүлэх ажлыг тусгай хүмүүс эрхэлдэг байсан, тэгээд ч энэ нь яг л боолчуудыг наймаалдагтай төстэй байжээ. Элсүүлэгч эрүүл чийрэг залуус олж боомтын гуанзанд авчирч согтоогоод тэр чигээр нь далайд гарахаар зэхсэн хөлөг онгоцонд суулгаж явуулдаг байсан. Өглөөгүүр далайн хөлөг эргээс нэлээд холдсон байхад гарын үсэг зурчихсан гэрээг үзүүлэхэд аргаа барсан далайчин албадлагын хүчинд автагдахаас өөр замгүй болдог байжээ.

	Үг дуулахгүй байваас хэрцгийлэн дарах буюу далайн булш хүлээж байдаг. Анхны боомтоос л зугтаах бодолтойгоор шинэ далайчин ажилдаа ордог байлаа. Ийм учраас далбаат хөлгийн эздийн хадгалж байдаг бүртгэлд онгоцноос аль хэдийн зугтсан буюу ахмадын санаанаасаа зохиосон хүмүүс бичигдсэн байдаг. «Мэри Селистэд ч» бас ийм байсан.

	Энэ далбаат хөлгийн далайчдын дотор хэд хэдэн маш согтуу хүнийг элсүүлсэн байв. Тэдгээрийн гурав нь «Дей Грэйш» хөлгийнх байсныг Китинг олж мэджээ. Өөрийнхөө алга болсон хүмүүсийг эрж явсан ахмад Бриггз ахмад Морхаузтай боомт дээр уулзаад Азорын арал хүртэлх хамгийн хэцүү хэсэгтээ тэр гурван далайчныг «зээлдүүлэхээр» болсон аж. Ингээд тэнд уулзаад «зээлдүүлсэн» гурван далайчныг «Дей Грэйшт» авахаар ахмадууд тохиролцжээ.

	Цаашид бригантины ахмадын бодсончлон болсонгүй, хэрэг явдал өөрөөр эргэжээ. Нөгөө сайн дураараа ирсэн гурван далайчин архиа гарахын хамт ажиллахаасаа татгалзсан байна. Тэдний нэгийг ахлах офицер хэрцгийгээр жанчжээ. Төгөлдөр хуур тоглож Хулокийн уурыг улам дэвэргэж байсан ахмадын эхнэрээс болоод тэр далайчин анхны өдрөөс эхлэн ахмадтай таарамжгүй болсон гэнэ.

	Хөлгийн тэмдэглэлийн дэвтэрт хамгийн сүүлд бичигдсэн тэр өдөр боллоо. Хэдийгээр намуухан дөлгөөн байсан боловч үе үе гэнэт хүчтэй салхилж байв. Хөлгийн огцом хазайлтыг янзлахаар ахлах офицер залуурын дугуй руу ухасхийх тэр үед ахмадын өрөөнөөс аврал эрсэн дуу гарчээ. Онгоцны хазайлтад төгөлдөр хуур өнхрөөд ахмадын эхнэрийг хавчсан байлаа.

	Дараагийн өдөр тэр эмэгтэй нас барж хөлгийн ахмад Бриггзт хүнд дарамт болж тэр бээр зориг тэвчээрээ алджээ. Ахмад эхнэрийнхээ нас барсны гэм бурууг залуурын дугуйг сул тавьсан жолоочид ноогдуулж түүнийг дүүжлэхийг ахлах офицерт тушаасныг Хулок биелүүлэхээс татгалзжээ.

	Ухаан санаа нь балартсан ахмад бүх хүнийг сүрдүүлэн заналхийлж онгоцыг шатаахаар амлаж байсан байна. Бригантин дээрх байдал эмх замбараагаа алджээ. Бүх команд Хулокийн хамт архидацгааж байлаа. Гэнэт ахмад Бриггз алга болжээ. Түүнийг далай руу түлхсэн юм уу, эсвээс ухаангүй согтсон тэр өөрөө хашлаганаас үсэрсэн алин болох нь мэдэгдээгүй үлджээ.

	Бүх зүйлийг мартсан далайчид архидсаар л байв. Нэгэн өдрийн зодоонд амь үрэгдсэн далайчныг далайд хаяцгаажээ. Ийнхүү бригантин дээр долоохон хүн хоцорчээ. Хэрвээ боомтод ирвээс болсон хэргийн тухайд далайчдын хуулийн хамгийн хатуу шийтгэл оногдоно гэдгийг Хулок ойлгож байлаа. Эрүүл болмогцоо тэр Азорын арлын ойролцоо бүгдээрээ онгоцоо орхихыг далайчдад шаардахад хоёр нь зөвшөөрч, үлдсэн дөрөв нь татгалзжээ.

	Тэдний завиар явсны дараа тогооч Пембертон, «Дей Грэйшийн» гурван далайчны хамт хөлөг дээрээ үлджээ. Морхуаз ахмадтай хөлгийг иртэл Азор арлын дэргэдүүр бригантин хэдэн өдрийн турш эргэлджээ. Ахмад энэ байдлыг ашиглахаар шийдэж гурван далайчныг тогоочийн хамт боомтод авчрахаар тушаагаад «Мэри Селистийг» бүрэлдэхүүн нь хаясан мэтээр хэргийг танилцуулахаар тэднийг ятгасан билээ. Өөр зам байгаагүй юм. Эс тэгвэл үлдэгсдийг шийтгэх байсан. Ингээд хөлгийг аварсан шагналын хэсгийг далайчдад амлаад, тэдэнтэй тохиролцсон учруун Морхуаз илтгэмждээ «Мэри Селист» дээр дөрвөн хүн байсныг дурдаагүй ажээ. Далайн аяллын түүхэнд нэгэн эмгэнэлт хуудас ингэж бий болсон билээ. 

	Далайн «тэнүүлчний» тухай өгүүллийнхээ эцэст польшийн нэгэн сэтгүүлд гарсан, одоо хүртэл хувь заяа нь үл мэдэгдэж байгаа тэр явдлыг өгүүлмүй.

	1931 оны долоодугаар сард канадийн «Байчимо» хөлөг онгоц ангийн үс авчрахаар Ванкувер боомтоос гарч хойд зүгт оджээ. Тэр жил өвөл эрт болж мөс хөлөг онгоцыг өмнө зүгт явуулахгүй байснаас далайчид эрэгт өвөлжихөөр болсон. Эрэгт барьсан овоохойд онгоцныхон амьдарч өөрсдийн хөлгөө тогтмол харуулддаг байжээ. Гэтэл нэгэн удаагийн ширүүн цасан шуурганы дараагаар хөлөг онгоц алга болсон байв. «Байчимо»-гийн далайчид тэндээ өвөлжчихөөд Ванкуверт эргэж иржээ. Гэнэт хөлгийн тухай янз бүрийн газраас мэдээлэх болов. Түүнийг алга болсон газраас баруун өмнөд зүгт 45 бээрт «Байчимог» харсан хэмээн эскимосчууд батлан хэлжээ. Далайчдыг тэнд очиход онгоц байхгүй болсон байлаа.

	Дараа жилийн гуравдугаар сард нутгийн анчин Гершель арлын хавьцаа, хаясан хөлөг болох «Байчимо» мөстэй хамт хөвж явсныг илрүүлжээ. Анчин хөлөгт хүрч очиж чадаагүй байна. Харин жилийн дараа нутгийнхан нь онгоцыг очиж үзсэн гэнэ.

	Эл хий үзэгдэх хөлөгтэй учирсан мэдээ ирсээр л байсан хэдий боловч «Байчимог» эрэхээр тусгай явуулсан далбаат онгоц ямар ч амжилт олоогүй байна. Хөлөг онгоцыг усанд ч тэр, мөсөн дээр ч тэр үзсэн бүхий л учралд алив шалтгаанаар хүрэх нөхцөлгүй байсан гэлцэнэ.

	Хугацаа өнгөрсөөр. «Баригдашгүй» хэмээн далайчдын нэрлэсэн «Байчимо» далай тэнгисээр хэсүүчилсээр л явна. Хамгийн сүүлийн удаа түүнийг Бофорт тэнгист байсныг 1963 онд харжээ. Харин мөс тээр болоод хөлөгт урдын адилаар хүрч эс чаджээ.

	Хэзээ «Байчимо» сөнө өө юм бэ? Тэгээд тэр сөнөсөн юм гэж үү?

	Уулан дахь буун дуу

	... Горхи гэмээр багахан гол хавцлаар хоржигнон урсана. Уулын хурц нар ээнэ. Зөвхөн дээрээс, цаст оройгоос зэвүүн цуурай намуун дуулдах ажээ.

	Гэнэт хавцлын нам тайван байдлыг эвдэн, цас, чулуу, элс, лаг холилдсон усны хүчит урсгал чимээ цуурайтуулан бууж ирдэг. Энэ урсгал хөрөө мэт модыг тайрч, хөрсийг онгичин хаяж аюултай сүйтгэдэг байна.

	Байгалийн ийм үзэгдлийг уруй гэж нэрлэх бөгөөд олон оронд тохиолддог.

	1938 оны гуравдугаар сард Номхон далайн эрэгт орших Лос-Анжелес хэмээх америкийн хотын ойролцоох Кордильерын нурууны салбар ууланд хүчтэй азарган бороо цутгажээ. Хатсан голын хөндийг дүүргэн доошоо ширүүн урсгал нөмрөн оржээ. Усны урсгал модны үндсийг хуу татаж эргэлдүүлэн заримдаа хэдэн арван тонны том чулуу, шавар биет хэлтэрхийг тууж явдаг. Ширүүн урсгал, тааралдах байшин гүүрийг урсгаж төмөр замын даланг эвдэлжээ. Уруйн урсгал уулнаас барагцаалбал 12 сая шоо метр эвдэрсэн чулуулгийг авчирсан ажээ. Сүйрлийн үеэр 200 хүн үхэж, арван мянга гаруй хүн аюулд нэрвэгдсэн байна.

	1941 онд Перуаны Андын мөсөн гол хурдан гэссэний улмаас өндөр уулсын нуурууд хайлсан усаар дүүрчээ. Тэдний нэг болох Палькочача нуур эргээсээ хальж Уарас хот усанд автагдан зургаан мянган хүний амь сүйдсэн билээ.

	Австрийн Альпын хэсэгт маш сүйтгэлтэй уруй болдог. Нэгэн удаа 1891 онд уулнаас, 18 метр өндөр уруйн урсгал буусан ажээ.

	Сүйрлийн гол шалтгаан нь азарган бороо юм. Гэвч заримдаа уулын цас мөс эрчимтэй хайлснаас болох ч тал бий. Цорын ганцхан ийм шалтгаантай ч юм биш ээ. Сүйтгэх урсгал бий болж уруй тохиолдох газрын уулын чулуулаг нь усанд хялбар идэгддэг, хавцлын гадаргуу нь нэлээд огцом байдаг.

	Уруйн урсгал маш өндөр хурдтайгаар гэнэт ирэх нь олонтоо байдаг. Дундад Азийн улсуудад «урсгалыг гатлахын өмнө уулын оройг ажигла» гэсэн зүйр үг байдаг.

	... Найман мянган жилийн тэртээд Заилийн Ала-Тау нурууны нурсан хавцалд Иссык хэмээх уулын том нуур бий болжээ. Эрэг дагуу ургасан Тянь-Шаний гачуур, гүн цэнхэр ус, үзэсгэлэнт сайхан тэнгисийн булан дур татам ажээ. Мянган жил өнгөрөөд эл нуур 1963 оны зун уруйн хөнөөлд сүйтгэгдсэн билээ. 12 метр өндөр асар том уруйн урсгал Жарсайгийн хавцлын эгц тойруугаас гарч нуур луу асгарсан гэж үзсэн хүн ярьжээ. Нуурын мандлаар давхин өнгөрөх үлэмж их давлагаа байгалийн хаалтад хүрээд буцах ажээ. Түүний араас хоёр гурав дахь хүчит давлагаа ирсэн.

	Хамгийн сүүлчийн давлагаа нуурыг хөнөөжээ. Тэр нэгэн цагаас эхэлж эртний голыг боож байсан хавцал усны түрэлтийг тэсвэрлэж чадаагүй бөгөөд таван цаг өнгөрөхөд нуур үгүй болсон байна.

	Гол урьдынхаа адилаар алга болж Иссыкийн ёроол доогуур дахин замаа олоод урсах болжээ. Өндөр уулын уруй 3 сая шоо метр чулуу, шавар хэмхдэс модыг нуурт буулгажээ. 

	Энэ хэрэг Жарсайгийн районд мөсөн гол эрчимтэй хайлснаас болсон. Эхлээд хайлмал ус мөсөн голын хязгаарт хонхорт хуримтлагдаж байгаад дараа нь Жарсайн голын хавцлыг сэтэлсэн ажээ. Энд эгц тойруунуудын нэгэнд нь эртнээс бий болсон өндөр чулуун овоог хүчтэй ирсэн усны түрэлт сэтэлжээ. Шавартай урсгал Иссык нуурыг чиглэх замдаа модыг үндсээр нь суга татаж, бул чулууг түрэн, боржин хавцлыг хэмхэлж байлаа. Зарим газарт давлагаа 40 метр өндөрт хүрч байсан.

	Уруйн замд хэд хэдэн саад тотгор тохиосноос болж урсгалын түрэлт Иссык нуурт гурван удаа буусан. Харин эцсийн түрлэг усан сангийн хувь заяаг шийдвэрлэсэн билээ. Ийнхүү нуурын үүсэл, мөхөл нь хоёр удаа уулын сүйрэлд хүргэжээ.

	Хамгийн хүчирхэг гурав дахь түрэлт Иссык нуурт ирмэгц тэнд мундаг давлагаа бий болж тархахдаа хагдархаг эрэг, даланг хар эрчээрээ цохиж, цохих болгонд хөөсөрсөн ус саадыг давж, усан хүрхрээ ангал руу бууж байлаа. Найман цагийн турш их давлагаа нуурын чулуун далан руу довтолсныг тэрээр тэсвэрлэж чадаагүй билээ.

	1921 оны сүйрүүлсэн уруйг Алма-Ата хотынхон санаж байгаа байх. Тэрээр хотын төв дундуур урсахдаа олон хүний амийг бүрэлгэж, ихээхэн зүйлийг нурааж, эвдсэн. Уулын урсгалаар түрэгдэж ирсэн зүйлсийн дунд багахан байшингийн хэртэй тийм бул чулуу байсан нь илэрсэн.

	Дөрвөн арван жилийн дараагаар Казахстаны нийслэлд дахин шинээр заналхийлэх дөхсөн билээ. Уруй үүсэж болзошгүй Алмаатинка голын хөндийд ус хажуу бэлийг хүчтэй угаан аюултай болж ирсэн. Байгалийн гамшигтай тэмцэж сурсан хүмүүс хөндийг дагууд нь тэслээд хамгаалах даланг байгуулсан ажээ.

	Энэ аюултай байгалийн үзэгдлийг өөр аргаар, хамгийн гол нь урьдчилан номхотгож болох юм. Мөсөн гол, уулын цасны тусгаар хэсэгт нүүрсний тоос буюу үнс цацаж хайлахыг нь зохицуулах замаар уруй үүсэхийг зогсоож болно.

	Хүчит урсгал бий болох уруйн аюул бүхий газруудад мод, бут суулгах нь сайн хамгаалалт болдог. Ойрын ирээдүйд уруйтай тэмцэхэд бэрхтэй уулын районуудад азарган борооны үүлсийг зайлуулахад тусалдаг цаг уурын нисэх хүчин чухал үүрэг гүйцэтгэх нь дамжиггүй.

	Өдөр ирэх тутам байгалийн аюулт үзэгдэлтэй халз тэмцэх бололцоо өргөжин тэлсээр байгаа билээ.

	 

	 

	... Уулсын салбар оргил, гүн хавцлуудаар орсон шинэхэн зөөлөн цас хөвсийн унаж, аажимдаа газрыг бүхэлд нь хучна. Цасан ширхэг бүр газардсан анхныхаа агшинд өөрийнхөө гоёмсог хэлбэрийг хадгалсаар. Харин бусад үй түмэн цасан ширхгийн даралтаар өөрийнхөө үзэсгэлэнг алдаж, нэг нь нөгөөтэйгөө барьцалддаг.

	Цас орсоор л ... уулын эгц хажуу дээр хүртэл метр буюу түүнээс ч зузаан цасан давхарга үүснэ. Зузаан цасан давхаргаар хучигдах хүртлээ хөлдөж байсан газар цасан хөнжил доороос гэсэж эхэлнэ. Газарт орших цасан ширхгүүд хайлдаг. Усны уур цасан давхаргын нэлээд хүйтэн дээд үе рүү дээшлэхэд цасны талстууд өөрчлөгдөн цасны дахин талсжилт явагдана.

	Цас доод талаараа хөвсгөр, дээд талаараа маш нягтарна. Энэ процесс салхитай үед улам түргэсдэг. Цасны гадаргуугаар салхи хурдан өнгөрөхдөө даралтыг багасган хөөргөөр түрэгдэх мэт усны уур цасан давхаргаас хөөрнө.

	Уулын эгц налууд орших хэдэн зуу, мянган тонн жин бүхий цасан давхарга суурьтайгаа холбогдох нягт холбоогоо аажимдаа алдаж ямар ч мөчид уруугаа гулсаж болзошгүй билээ. Огцом дулаарах өдрүүдэд энэ явдал олонтоо тохиолдоно.

	Дулаарсны дараа дахин хөлдсөн хуучин цасны гөлгөр гадаргууд хуралдсан хагшаас тун аюултай байдаг. Мөч тутамд тэрээр хөдөлж болох юм. Хавцлын амсрыг бүрхэж хатуурсан цас чанга дуу гарган доошоо нурдаг тал бий.

	Францын нэрт газар зүйч Э. Реклю бичихдээ: 

	 

	«Хуучин цасыг бүрхсэн, түүнтэй барьцалдаж амжаагүй байгаа хатуурсан цасны шинэхэн давхарга доргилт, тэр ч байтугай дууны үйлчлэлээс ч гулсахад бэлхэн байдаг. Заримдаа тэдгээрийн тэнцвэрийг алдагдуулахад цуурай буюу мөчир унах л хүрэлцээтэй юм. Хэрвээ энэ тэнцвэр алдагдваас цас налуугаар гулсаж эхэлнэ. Эхлээд удаан, цаашдаа улам бүр хурдалсаар, замдаа таарах чулуу, бутыг хаман хэмжээгээ тэлсээр модыг хугалж уулынхны урцыг сүйтгэн аймшигтай чимээтэйгээр хөндий рүү орж ирдэг. Ийм цасан уруй мөнхийн ойд өөртөө өргөн зам тавихаас гадна дагалдах хуй салхи нь ургаа модыг ч болов үндсээр нь булгалах болно» 

	 

	гэжээ.

	Зөөлөн биш бутрамтгай цас доошоо гулсдаг. Модны хугархай бул чулуун цулыг наалдуулан хөлдсөн цасан бөөн нь мөс мэт хатуу болтлоо дагтаршдаг. Цасан уруйтай учирсан хүмүүс гаднын туслалцаагүйгээр түүнээс мултран гарах нь ховор юм.

	Царцанги цасан дээр сэвсгэр цас оршвоос тэгш бэлд хуурай уруй үүснэ. Цаначин бэлийг хөндлөн огтолж гарахад цасны хэсэг нь хөдөлгөөнд орж өөрийнхөө жингийн нөлөөгөөр царцанги цасан дээгүүр гулгаж болох юм.

	Цасан уруйн цохилтын хүч гаргууд их юм. Тийм ч том биш, зуу мянган шоо дөрвөлжин метр багтаамж бүхий бөөн цас 80 мянган тонн болно. Олонх цасан уруй үүнээс 5—8 дахин их байдаг билээ. Ийм том зүйл уулнаас буухад тухайлбал, заримдаа хүрдэг цагт 200 километрийн хурдаараа ирвээс хамгийн тэсвэртэй чулуун байгууламж хүртэл эвдэрч болох юм.

	Уруйн өмнө үүсэх агаарын долгион бол бөөн цасны өөрийнх нь цохилтоос бүүр ч илүү их эвдлэх аюултай байдаг. Агаарын долгион байшинг нурааж, ургаа модыг хугалж, хүмүүсийг хүнд бэртээнэ. Том бөмбөгний дэлбэрэхэд бий болох агаарын цохих долгионоос тэр нь уг чанартаа бага ялгагдана.

	Нэгэн удаа Альпад жуулчдын зочид буудал руу уруй иржээ. Уруй байшингаас 5 метр зайд зогсоход агаарын долгион нь түүнийг суурьт нь тултал нураажээ. Нурсан байшингаас хүмүүсийг аварчээ. Уруйг дөхөж ирэх мөчид түүн рүү нуруугаа харуулан сууж байсан нь амьд үлдэж, нүүрээрээ харж байсан нь зочид буудлыг нурахаас өмнө нэвтрэн орсон шахагдсан агаарт амьсгал бөглөрөн нас барцгаажээ.

	1962 оны нэгдүгээр сард Перуд бэрх аюул тохиолдсон. Уаскаран уулнаас буусан цасан уруй найман суурин газрыг дайрчээ. Түүний жин гурван сая гаруй тонн байсан! Дэлхийн нэгдүгээр дайны үед хамгийн аюултай сүйрэл Альпад болжээ. 1916 онд австри - италийн фронт дээр байгалийн хүчин арван мянга орчим цэргийг хөнөөжээ.

	Альп - цасан уруйн эх нутаг билээ. Цасны найдвартай хамгаалалт болох ой мод, өндөр хавцлын хажууд буюу уруйд тэсвэртэй хиймэл байгууламжийн дэргэд уулын тосгоныг байгуулдаг. Уулын нур хөндий рүү тэмүүлэхдээ тосгоны өргөн гудамжаар өнгөрч харин байшингууд нь бүтэн үлдэх тал бий. Заримдаа цасан уруй барилгуудыг гэмтээлгүйгээр дээгүүр нь дамналдан өнгөрөх явдал ч гардаг. Альпад дээврийг нь уулын налуутай адил түвшинд байхаар байшинг барьдаг.

	Гэлээ ч гэсэн жил бүр уулын цасан уруй альпын хөндийн нутгийнханд гай гамшиг учруулсаар байна. 1951 оны өвөл Альпад хэдэн зуун цасан уруй үнэт ойн баялгийг устгаж, тосгоны байшингууд, гүүрнүүдийг эвдэлж сүйтгэсэн байна.

	Цасан уруйг зөвлөлтийн олон мужийнхан сайн мэдэх билээ. Кавказ, Карпат, Хибин, Уралд өвөл, хавар дулаарах, хүчтэй цасан шуурга болох, цас ихээр орсон өдрүүдэд олонтоо тохиолдоно. Гэнэт дулаарахад уулын оройгоос тасарсан нойтон цасан уруйн хэсэг хайлж царцангидсан цасан (цар) дээгүүр гулгана. Хааяа хааяа тун сонин үзэгдэл цасан нураг бий болгоно. Тухайлбал ... сүүдэр. Энэ яаж үүсдэг вэ?

	Хатуу цар дээр дарсан цаснаас үүссэн цагаан талбар бидний өмнө харагдах уулын налууд байна гэж бодъё. Уулын хурц нар түүнийг ээж байгаад дараа нь уулын цаагуур шингэнэ. Тооцоолж үзэхэд ийм цасан бүрхүүлийн нэг километр урт нь температур нэг градус буурахад ойролцоогоор 17 сантиметр багасаж байсан байна. Энэ явдал цасан цулыг байрнаас нь хөдөлгөх анхны түлхэлт болох бүрэн хүрэлцээтэй агаад цаашид түүний хөдөлгөөн улам хурдасна... 

	Уруй зүсэгч, уруй буулгуур, хэмхлэх буюу чиглүүлэх далан байгуулах, уруйн хүчийг сулруулах төмөр болон нийлэг торыг хэрэглэх, уулын хажууд мод суулгах, цасыг байранд нь барих хаалт хийх зэрэг арга хэмжээг авч хүн цасан уруйтай тэмцсээр байна.

	Үүнээс гадна нэлээд ашигтай нэгэн арга бий. Дайсан мөн учраас уруйтай дайтахдаа жинхэнэ цэргийн хэрэгслийг ашиглаж болохгүй гэж үү? Хэрэглэж болно.

	... Цасны нуранги заналхийлж байдаг «Тулалдааны талбар» болох уулын налуу өөд хүнд зэвсэг мацан явна. Гол төмрийн харанхуй нүх цаст оргилыг чиглэх аж... 

	Байлдааны сум бууны гол төмөрт орж ирэв. Буудлага! Хоёр дахь нь... дахиад нэг... Аюултай сүйтгэх хүчиндээ хүрч чадалгүйгээр цасан уруй доош бууж байлаа.

	Цасан уруйтай дайтах ийм тулалдаан тийм ч хялбар бус. Заналт дайсан руу довтлохоор шийдэхийнхээ өмнө хаанаас хамгийн их аюул нөмрөх гэж байгааг зөв дүгнэх, уруйн аюулыг таслахад хэрхэн яаж буудах, үүний тулд ямар хүч хэрэгтэйг тооцоолон сумыг сонгож авах шаардлагатай билээ.

	«Цасан уруйн фронтын» миначин, байлдагчдын алдаа юунд ч хүргэж болзошгүй юм. 1951 онд Швейцарт уулыг мина харвуулаар буудахад удирдаж байсан офицер довтлох байр, цагийг буруу сонгожээ. 16 цагт буун дуу цуурайтав. Хэдэн секундийн дараагаар хаа нэгтэйгээс хүнгэнэн исгэрэх чимээ гарчээ... Тосгоны төв талбай руу гүйж явсан офицерыг цасан уруй гүйцэн сургуулиас нэн холгүй газар түүнийг хоёр туслах буудагчийнх нь хамт нөмрөн авчээ.

	Нэг буудагч нь саравчинд байсан үнээ дээр үсрэн гарч, нөгөөх нь цаснаас арай ядан толгойгоо цухуйлгаж амжсан. Харин офицерыг уруйн дундах цасан дороос олж аварсан байна. Уулан дахь дэлбэрэлтээс болж буудсан уруй нь биш, харин өөр уруй байрнаасаа хөдөлж доошоо буусан юм санжээ.

	Аянга аюултай

	Тэнгэрт амьдардаг бурхад галыг эзэгнэж байдаг хэмээн эртний грекийн домогт өгүүлдэг адил лугаа боддог тийм цаг үе байсан. Домогт эрсийн нэг болох Прометей шатаж буй хулсаар галыг газар дээр авчрах хүртэл хүмүүс, зэрлэг амьтдын ижил харанхуй, хүйтэнд амьдарч байсан билээ. Хүмүүс галыг эзэмшин хоолоо болгож идэх, төмөрлөгийг олборлож боловсруулахад суралцсанаар араатан амьтадтай тэмцэх найдвартай хамгаалалтыг бий болгосон ажээ.

	Галыг эзэгнэх болсноор хүмүүс хөдөлмөрт улам ухаалаг хүчирхэг болсныг Прометей хараад бахархаж байсан. Гэтэл Замба тивийн эзэн Зевс тэнгэрийн галыг хулгайлагчийг хатуу цээрлүүлэхээр шийдэн Прометейг элсэн цөл нутгийн өндөр уулын хаданд хөдөлгөөнгүйгээр гинжлэн суулгажээ. Өдөр бүр аварга бүргэд нисэн ирж цээжийг нь савраараа урж, элгийг тоншдог байлаа. Шөнөдөө шарх нь аних боловч өглөө нь бүргэд эргээд л ирдэг байсан.

	Ардын баатар, хүчит Геракл бүргэдийг алж, гинжийг таслан суллаж Прометейг аварсан гэж өгүүлдэг.

	Энэ домогт хүмүүс аянгаас үүссэн галтай эхлэн танилцаж буй бодит үндэслэл харагдаж байна. Аянга газарт буухдаа хуурай ургамлыг шатаасан ажээ.

	Олон үе дамжин «тэнгэрийн галын» өмнө айж сөхрөн, бишрэн мөргөж ирсэн бөлгөө. Түүнийг бурхны зэвсэг гэдэгт хүмүүс итгэж байсан. Галыг эртний грект Зэвс, славянд Перун, герман овогтнуудад Один бурхан эзэмшин, тэд хилэгнэхдээ гэрэлтэх галт сумаар харвана гэлцдэг байжээ.

	Гэвч эрт цагийн хүмүүсийн сониуч ухаан бодол бурхны хилэгнэлээс өөрсдийгөө хамгаалах найдвартай аргыг олсон юм. Гурван мянган жилийн тэртээд эртний Египетийн сүмүүдийн дэргэд аянгын цохилтыг хүлээн авдаг зэсээр бүрсэн өндөр шонгуудыг босгодог байсан. Ийм аянга зайлуулагч Иерусалим дэх Соломон хааны цуутай дуганд ч бас бий. Тэр мянга гаруй жил болохдоо нэг ч удаа аянгад нэрвэгдэж байгаагүй.

	Олон зуун өнгөрөхөд «тэнгэрийн галд» сүрдэж эмээхээ больж танин мэдэхэд тэмүүлэх болсон.

	XVIII зуунд аянга бол өөр юу ч биш, харин аварга том цахилгаан болохыг тогтоосон анхны таамаглал гарчээ.

	Тэр үед цахилгааныг хялбархан багажаар гаргаж байсан. Цэмбэнд үрсэн шилэн бөмбөлөгт гараа ойртуулахад цахилгаан цэнэг алдалт явагдаж тэр хоёрын хооронд тэнгэрийн цахилгаантай төстэй багахан цахилгаан оч тас нясхийн үзэгдэж өнгөрдөг.

	Эл үзэгдэл цахилгаантай борооны үүлэнд үүсдэг болохыг таамаглаж америкийн байгаль судлагч В. Франклин ийм туршлага хийжээ. Тэр бээр цаасан шувуу агаарт хөөргөөд оосрын үзүүрийг цэцэрлэгийн хаалганы төмөр түгжээнээс уяжээ. Үүлс хуралдсан үеэр эрдэмтэн түгжээнд хуруугаа хүргэхэд ... хүчтэй цохилт мэдрэгдэж хуруу түгжээний хооронд цахилгаан оч үсэрдэг байжээ.

	Ингэж анх аянгын цахилгаан мөн чанарыг нотолсон билээ.

	Аянгатай борооны үүлсийн цахилгаан цэнэгийг судлахаар 1752 оноос М. В. Ломоносов оролдож эхэлсэн. Тэр бээр өөрийн анд нөхөр профессор Рихманы хамт «аянгын машиныг» бүтээжээ. Өндөр модонд байрлуулсан урт саваанд төмөр гол бэхлээд түүнийгээ өрөөнөөс татсан төмөр утастай холбоод төмөр утасны үзүүрт төмөр шугам, торгон утас дүүжилжээ.

	Цахилгаантай бороо ороход төмөр шугам агаарын цахилгаанаас хүчтэй цэнэглэгдсэнээр цахилгаан оч үсэрдэг байсан.

	Тун аюултай туршлага байлаа. 1753 онд Рихман аянгад цохиулан нас барав. Хамтран зүтгэгчээ алдсандаа Ломоносов нэн харамсаж байсан боловч туршлагаа үргэлжлүүлсэн. Эрдэмтэн аянга бол «бидний машинаас гаргаж буй цахилгаантай бүх талаараа төстэй байгалийн цахилгаан мөн» гэсэн дүгнэлтийг хийжээ.

	Хийсэн туршлагынхаа үндсэн дээр эрдэмтэд үнэн зөв дүгнэлтийг гаргасан.

	Франклин, 

	 

	«цахилгаантай борооны үүлс цахилгаанжсан байхад байшин, сүм, хөлөг онгоц бусад зүйлийг хурц үзүүртэй төмөр саваа бүхий өндөр байгууламжаар аянгын цохилтоос хамгаалж болохгүй гэж үү? Ийм төмөр савааны сууринаас авсан, төмөр утсыг байшингийн гадна ханаар дамжуулан газарт буюу хөлөг онгоцны хажуугаар дамнуулан усанд хийх хэрэгтэй. Энэхүү хурц үзүүртэй төмөр саваа нь юуны урьд аянга буух аюул тулгарч болзошгүй газарт үүлнээс ирэх цахилгааныг чимээгүйгээр дамжуулан зайлуулдаг бололтой. Энэ аргаар аймшигтай осол аюулаас хамгаалж болох сон билээ» 

	 

	гэж бичжээ.

	Аянга зайлуулагч нь хамгаалж буй байгууламжаас дэгжих аянгыг хазайлган зайлуулдаг болохыг тогтоогоод Ломоносов бичихдээ: 

	 

	«Аянга зайлуулах арга хэмжээг авахдаа аянгын цохилт хүмүүсийн толгой, сүм дээр биш, өөрийн хүчээ илүүтэйгээр алдах тийм газарт л ийм саваануудыг байрлуулах нь ашигтай болно» 

	 

	гэжээ.

	Орчлон ертөнцийг шинжлэх ухаанаар танин мэдэх зам гайхалтай ээдрээтэй, тун зөрчилтэй байдаг билээ. Энэ замд гээгдэж хоцорсон санаа сэтгэмж, эцэслэж хаягдсан эрдэм ухаан, эндэж ташаарсан туршлага хэчнээн байсан гэж санана!

	Эртний аянга зайлуулагчийг умартсан хүмүүс «аянгын фронт» дээр хийчихсэн юмыг ахин зохион бүтээж байлаа. Түүнээс гадна өнгөрсөн үед ч гэсэн шинээр олсон мэдлэгээ ажил хэрэг болгоход нэн бэрх замыг туулдаг байсан. Алив юм бий болоход сүсэг бишрэл садаа болж байсан билээ.

	1756 анд Петропавловын цогчин дуганы ганжрыг аянгалж сүмийн бөмбөгөр оройг шатаан бурхдын хөрөгтэй ханыг хэмхэлжээ. Хэсэг хугацаа өнгөрөөд дахин агаар мандлын цахилгаан цэнэг дуганы бөмбөгөр оройг эвджээ. Ийм замаар байгаль лам хувраг нарт аянгаас хамгаалах «бурхантай тэрслэх» хэрэгслийг бодож олохыг шаардах болсон.

	Ийнхүү хаант орост болон Петербургт анх удаа Петропавловын цогчин дуганд аянга зайлуулагчийг хэрэглэжээ.

	Аянгын хамгаалалтгүй газарт аянга бууснаас түймэр гарах, хүн амыг хөнөөх, хүндээр битүү бэртээх, хэсэгхэн нуралт үүсгэх болон улмаар аймшигт сүйрэлд хүргэж байлаа.

	1769 оны наймдугаар сарын 18-ны өглөө Италийн Брешиа хотод Гэгээн Назарийн цамхагт аянга буужээ. Венец улсын мэдлийн мянган орчим тонн дарь эл цамхгийн доод талд газар доорх зооринд хадгалагдаж байсан нь дэлбэрч уул хотын барилгын 1/6 хувь нь нурж, гурван мянган хүний амь эрсэджээ.

	Цахилгаантай борооны үүл бол уг чанартаа аварга том цахилгаан зай хураагуур гэсэн үг юм. Түүний доод талаар сөрөг, дээд талаар эерэг цахилгаан цэнэг хуралдана. Үүнээс гадна эерэг цэнэг аянгатай борооны үүлний дунд хуримтлагдана. Яагаад?

	Тийм ч хялбархан асуулт биш юм. Борооны дусал агаарт жижиг шүршдэс болж цацагдсанаас болдог хэмээн зарим нь үздэг. Борооны цахилгаанжсан дусал бүрийн цөм эерэг, гадаргуу нь үүнтэй тэнцүү сөрөг цэнэгтэй байна. Цахилгаантай борооны үүлэнд байнга үүсэх агаарын хүчтэй урсгалд өртөгдсөн борооны дусал хуваагдан, дуслын үндсэн цөмөөс салхиар таслагдсан жижиг шүршдэс нь сөрөг цэнэгийг авч явах ба үлдсэн томовтор хэсэг нь эсрэг цэнэгтэй болно. Аль хөнгөн жижиг шүршдэсийг агаарын урсгал дээш нь хөөрөгдөж, арай томхон нь доод талдаа үлдэнэ.

	Цахилгаантай борооны үүлний доод, дунд хэсэгт агаар мандлын цахилгаан цэнэгийн хуваагдалт ингэж бий болно. Харин дээд үеийн агаарын урсгалд мөсөн талстууд өндөр хурдтайгаар хөвж явдаг.

	Өөр хоорондоо мөргөлдөж хуваагдахдаа бас цахилгаанжина. Цахилгаан нэмэх цэнэг агуулсан жижиг мөсөн тоосонцор үүлний дээд рүү өргөгдөж, харин арай томхон сөрөг цэнэгтэй мөсний хэлтэрхийнүүд доошоо сууж сөрөг цэнэг бүхий бүсийг бий болгоно. Агаар мандлын зайн хураагуур яаж цэнэглэгддэг болохыг бүрэн тайлаагүй байгаа билээ. Цахилгаантай борооны үүлэнд агаар мандлын цахилгаан их нөөцтэйгөөр хуримтлагддаг болох нь тодорхой болсон.

	Цаашид харилцан эсрэг цэнэгүүд таталцдаг физикийн хуулиар үйлчилнэ. Цахилгаантай борооны үүлний нэг хэсэг эерэг цэнэгээр, нөгөө нь сөрөг цэнэгээр цэнэглэгдэн тэдгээр нь өөр хоорондоо таталцаж тэмүүлнэ. Ийм байдлаар үүлэн дэх сөрөг цэнэг байшингийн дээвэр, модонд хуримтлагдсан эерэг цэнэгүүд таталцдаг ажээ. Үүнд цахилгаан муу дамжуулдаг агаар саад болдог.

	... Агаар мандлын «аянгын машин» улам бүр цэнэглэгдэнэ. Чингээд хоёр өөр цахилгаан цэнэг нэгдэхэд агаар саад болж чадахаа болиход тэнгэрт цахилгаан цахилдаг.

	Цахилгаан цэнэг агаарыг нэвтлэхдээ маш хүчтэй халаана. Агаарын даралт хоромхон зуур хэдэн мянган атмосферт хүртэл ихэснэ. Цахилгаан цахиж буй тэнд улайссан хийн дэлбэрэлт болдог. Агаар маш их тэлэхдээ ямар ч дэлбэрэлтийн үед бий болдог тийм тэсрэлтийн долгионыг үүсгэнэ. Энэ бол тэнгэрийн дуу юм.

	Үргэлжилсэн цахилгаан нь газрын зураг дээр дүрсэлсэн олон цутгалан бүхий мурилзсан мөрнийг санагдуулах ажээ. Үүнийг бага эсэргүүцэл бүхий газраар цэнэг тархдагаар хялбар тайлбарлаж болно. Ийм цахилгаан зурвасын (очны) урт хэдэн километр, хааяа хэдэн арван километр үргэлжилнэ. Нэгэн удаа радио локаторын дэлгэцнээ уртаашаа 150 километр гаруй үргэлжилсэн цахилгааныг илрүүлжээ.

	Цахилгааны өөр нэг хэлбэр бол үүлэнд цахилгаан гэрэл гялсхийх мэт цахилдаг хавтгай хэлбэр юм. Бөмбөлөг, эрих, пуужин хэлбэрийн цахилгаан ховор үзэгдэнэ. Эрих хэлбэрийнх нь гэрэлтэх хэлхсэн сувсыг санагдуулах агаад үүлэн дэвсгэрт тасархай шугам шиг харагддаг. Пуужин хэлбэрийнх нь тэнгэрт дүүлэх пуужин лугаа адил байдаг.

	Агаар мандлын цахилгаан цэнэг алдалтанд олон нууц бий. Зөвхөн аянгын газарт буух үйлчлэлийг авч үзье л дээ. Аянгын цэнэг алдалтанд битүү няцарсан буюу нас барсан хүмүүс үсгүй болдог. Бүр сонирхолтой нь гэвэл аянгалахад ойр дөт байсан зүйл хүний арьсанд тэмдэглэгддэг ажээ. Хүүхдүүдийн нуугдаж суусан модонд аянга буухад нэгнийх нь биед навч бүхий модны мөчрийн дүрс гарсан байжээ. Ордны байшинг аянгалахдаа цэцэг дэнгийн бүх алтыг нь хуулсан, ... эмэгтэйн алтан ээмгийг хайлуулаад амьд үлдээсэн ховор хачин учрал тохиолдсон байна.

	Агаар мандлын цахилгаан цэнэг гаргалтын олон төрлөөс гойд хачирхалтай нь бөмбөлөг хэлбэрийн цахилгаан юм. Бусдаасаа ялгарах онцлог нь чимээгүй агаад анх санахад гэм хоргүй юм шиг байдагт оршино. Үнэндээ гэхэд... 

	Хоёр хүүхэд саравчны нөмөрт борооноос хоргодон зогсож байтал гэнэт дэргэд нь царс модны оройд улаан шаргал өнгөтэй галт бөмбөлөг бий болсноо газарт унан саравч руу бөмбөрөхөд түүнээс улайссан төмөр мэт улбар шар хэлтэрхийнүүд үсэрч байлаа. Хүүхдүүд хөдөлсөнгүй. Бөмбөлөг хүүхдүүдийн хөл рүү дөхөж ирэнгүүт бага нь гэнэт өшиглөхөд чих дүлийрэм дуу гаран дэлбэрчээ. Хөнгөн битүү шархадсан хүүхдүүд хөсөр унацгаажээ. Харин арван хоёр үнээ саравчинд байснаас арван нэг нь үхсэн байлаа.

	Липецка хотоос саяхан ийм мэдээ иржээ. 

	 

	«Нэгэн удаа цахилгаантай борооны харанхуйлан догшрохыг сонирхон байшингийнхаа довжоон дээр би сууж байлаа. Манай үүдний өрөөний хаалга нээлттэй байсан. Эхнэрийн ярьснаар бөмбөлөг хэлбэртэй цахилгаан «аянга» салхивчаар орж ирсэн. Тэрээр өргөст хэмх лугаа адил гонзгор байснаа өрөөнд оронгоо бөмбөлөг хэлбэрт шилжин, хөхөвтөр өнгөтэй байснаа сүүлдээ хөх ягаанаар сүүмгэнэн гэрэлтэх болсон. Цахилгаан эхнэр охин хоёрын хажуугаар өнхрөөд, миний толгой дээгүүр гарсан ажээ. Үнэндээ гэхэд би тэр мөчид цахилгааныг үзээгүй атлаа миний сэтгэл ер бус догдлон, озон хүчтэй үнэртсэн. Дараа нь миний толгой дээр гэрэлтэх зурвас үзэгдэн, тэгээд сум тэсрэхтэй маш төстэй дэлбэрэлт болж намайг дотогш нь шидсэн байлаа. Аянгад цохиулсан мод бут үсэрсэн байв. Аянга миний толгой дээгүүр өнгөрөх тэр үед үс арзайн боссон байсан гэж эхнэр батлан хэлж байгаа юм» 

	 

	хэмээн инженер М. Захаров бичжээ.

	Байгалийн ер бусын ийм үзэгдэлтэй агаар мандалд бас учирдаг. 1956 оны арван хоёрдугаар сарын 12-нд Комсомольск хотоос нэн холгүй ЛИ—2 тээврийн нисэх онгоц бөмбөлөг аянгатай тааралджээ. Онгоц гурван мянган метр өндөрт өтгөн үүлэн дундуур нисэж явахад өмнө нь улаавтар өнгөтэй галт бөмбөлөг бий болж түүний хошуунд хагас метр ойртож ирснээ мурийж нисгэгчийн бүхээгийг тойрон оджээ. Далавчны зүүн сэнстэй харгалдсан бөмбөлөг нүд сохлом хурц гэрэлтэн дэлбэрэхэд үүссэн дуу хөдөлгүүрийн дууг давж байлаа. Онгоцыг огцом өөд нь чулуудсан ба газардсан хойноо үзэхэд онгоцны сэнсний далбаа эвдэрсэн байжээ.

	Бөмбөлөг аянгыг урт удаан хугацаанд шинжлэх ухаанд тууштай судлаагүй гэдгийг тэмдэглэхгүй байж болохгүй юм. Түүнийг хараа зүйн хуурамч үзэгдэл хэмээн хэлэлцэж, Францын физикч Маскар «хий хоосон үзэгдэл» хэмээн нэрлэжээ. Өнгөрсөн зууны эцсээр германд хэвлэгдсэн физикийн нэгэн сурах бичигт «байгалийн хуульд үл нийцэх үзэгдэл» байхгүй учир бөмбөлөг аянга байх ёсгүй билээ гэж нотолжээ.

	Гэлээ ч гэсэн байгаль дээр бөмбөлөг аянга байгааг илтгэсэн олон арван баримт цугларсаар л байна.

	Бөмбөлөг цахилгааны хэмжээ янз бүр, хааяа хөл бөмбөгийн хэртэй, түүнээс ч том бий. Агаарт тун удаан хөдлөх учир замыг нь бүрэн ажиглаж болдог. Голдуу салхины дагуу шилжих бөгөөд ямар нэгэн саадад хүрэнгээ дэлбэрч хавь ойрыгоо сүйтгэх заримдаа намуухан исгэрсээр алгуур алга болдог.

	Бөмбөлгийг явж байхад зөөлөн исгэрэх чимээ сонсогддог. Цахилгааны өнгө янз бүр. Үзсэн хүмүүс улаан, цагаан, тэр битгий хэл хараар гэрэлтэх бөмбөлгийг харсан гэлцдэг.

	Хар цахилгаан нь ерийн үргэлжилсэн ч байдаг. Нэрт зохиолч А. Куприн ховор ийм цахилгааны тухай бичихдээ 

	 

	«Касимов хошууны Купши суурины орчимд нэгэн удаа би хар цахилгааныг үзсэн юм. Ангийн хишиг муутай тэсвэрлэшгүй халуун, бүгчим өдрийн орой их намагт аянгатай таарсан билээ.

	Нар жаргахаас мандах хүртэл цахилгаан гялалзаж усан бороо цутгасан, нутгийнхны ярьдгаар «Бор шувууны шөнө» байлаа. Ийм шөнийн дараагаар талбай, замаар үхсэн буюу хөшсөн олон бор шувуу тааралддаг гэж хөөрөлддөг. Үнэн эсэхийг би сайн мэдэхгүй юм, гэлээ ч шалгаж үзээгүй билээ.

	Гэр лүүгээ цаг гаруй явсан байлаа. Шөнө байсан боловч замаа сайн харж явав. Яагаад гэвэл, алсын цэнхэр цахилгаан энд тэндгүй дээр дээрээсээ давхцан секунд алдалгүй өмнө тэнгэрийг бүрхэн улалзаж байсан. Түүнчлэн хаа нэгтээ газар доор алсын тэнгэрийн дууг давтах бүдэг чимээ тасралтгүй хүнгэнэнэ. Гэнэт надтай тун ойрхон тэнгэрт хар тахир зураас хурц гэрэлтсэнээ замхарч, хуурай аянга тасхийв. Энэ сонин үзэгдэл тав, зургаан удаа давтагдаж, намайг, маш ихэд айлгав.

	Дахин давтан хэлэхэд цайвар цэнхэр дэвсгэрт зөөлөн хэлбэлзэх алсын цахилгаан нь хурц гэрэлтсэн хар өнгөтэй байсан. Үнэндээ энэ бол хараа зүйн эндүүрэл мөн гэвч би тайлбарлаж эс чаднам. Энийг хотгорт амьдардаг настай ойн цагдаа нар ч бас батлан хэлж байгаа юм» 

	 

	гэжээ.

	Ийм ховор гоц үзэгдлийг юу ч гэж тайлбарлах вэ? Энэ бол хараа зүйн эндүүрэл мөн хэмээн зохиолч зөв таасан. Хар цахилгааныг үзэхийн өмнө хурц гэрэл тасралтгүй анивчихад хүний нүд гялбадаг. Энэ мөчид бүр хурц цахилгаан цахихад ядарч туйлдсан нүд гэрэлгүй харанхуй мэтээр мэдэрдэг.

	... Цахилгаантай борооны үед бөмбөлөг цахилгаан яагаад, яаж үүсдэг вэ?

	Академик П. Капиц, энэ хэлбэрийн цахилгаан үүсэх эх үүсвэр нь 30—70 сантиметрийн хэт богино радио долгион гэж үзэж байна. Ийм радио долгион хамгийн их эрчимжсэн газарт бөмбөлөг цахилгаан бий болдог.

	Цахилгаантай борооны үүлэнд бий болох галт бөмбөлөг өөртөө ионжлагдсан хий болох плазмыг агуулдаг болов уу?

	Таавар үнэмшигдэхээргүй байж магадгүй. Академич М. Лаврентьев хэлэхдээ: 

	 

	«Байгалийн сонирхолтой үзэгдэл болох бөмбөлөг цахилгааны нууцыг тайлах нь сайхан бус уу.

	Хэдэн мянган жилийн өмнөөс хүн төрөлхтний танил болсон энэ үзэгдлийн мөн чанарыг тайлахаар эрдэмтэд оролдож туршсан боловч бөмбөлөг цахилгаан нууцаа хадгалсаар байгаа гэж хэлж болно. Үүнд эрчим хүчний шинэ төрөл оролцдог гэж зарим нь үздэг байхад нөгөө хэсэг нь эсэргүүцдэг. Бөмбөлөг цахилгаан өөртөө ямар нууцыг өвөрлөж байна вэ? Эрдэм мэдлэгийн үл мэдэх тийм салбар ч байж болох юм шүү дээ, тийм үү?» 

	 

	гэжээ.

	Тэгээд ч зөвхөн энэ хэлбэрийн цахилгаан л нууцаа хадгалж байдаг юм биш ээ. Хэн бүхний мэдэх агаар мандлын жирийн цахилгаан алдалтанд ч тийм зүйл бий.

	Аянга буйдуу орших ганц нэг өндөр модонд олонтоо буудаг учир тийм газарт цахилгаантай борооноос хамгаалах оромж эрэх нь маш аюултай хэрэг юм.

	Ямар төрлийн мод аянгыг өөртөө татдаг болохыг та нар мэдэх үү? Зуун тохиолдлоос царсанд 54 удаа, улиангарт 24 удаа, гацуурт 10 удаа, нарсанд 6 удаа аянга буудаг ажээ. Хус, агч модыг аянгалдаггүй гэнэ. Тэд задгай газар ганц нэгээрээ ургадаггүй, тэгээд ч өтгөн холимог ойд оршдог юм чинь аргагүй шүү дээ. Энэ бас л бидэнд таавар хэвээр үлдэх ажээ.

	Нуга, цомог өвсөнд хоргодож болохгүй. Ер нь задгай тал газарт ч гэсэн аюул учирч болох юм. Ангарск хотын цэнгэлдэх хүрээлэнд тоглож байсан хөл бөмбөгчнийг аянга ниргэжээ.

	Янданг байнга аянгалах учир цахилгаантай борооны үед зуух, пийшингээс хол байх хэрэгтэй. Хөдөө нутагт цахилгаан сүлжээнээс зайдуу байх журмыг дагаж мөрдвөөс зохино.

	Аянга бол одоогоор тайлагдаагүй байгаа олон нууцтай, байгалийн маш аюултай үзэгдэл мөн. Хүмүүс түүний нууцыг илрүүлэх нь дамжиггүй. Анхны нээлтийг хийхээр шийдсэн хүмүүсийн тухай «Неделя» сонинд нийтлэгдсэн «Цахилгааныг мөрдөж байгаа нь» гэсэн өгүүлэлдээ Д. Тихий ийнхүү өгүүлжээ: 

	 

	«Москва руу явах өөрийн анд нөхдийг үдэж байлаа. «Ту—104 Б» онгоц хашлаганд ойрхон зогсоно. Тэд нар онгоцны шатаар өгсөж орсон боловч би эргэж явсангүй. Ой тойнд сайн буухгүй ямар нэгэн бүүр түүр мэдрэгдэх санаашрал намайг энд барьсаар байлаа. Онгоцны гоёмсог байдал, их бие дээр тод хараар бичсэн 42403 гэсэн дугаарыг харж зогслоо. Нэлээд эргэцүүлж бодов. 42403 гэсэн дугаар. Нээрээ энэ чинь гэгээн Эльмийн галаар алдаршин цахилгаантай борооны үүлийг нэвтлэн зүсэж явсан онгоц мөн байна шүү дээ. Тэрээр иргэний агаарын тээврийн (ИАТЭШИ) ба Воейковын нэрэмжит геофизикийн одон орны төв оргилын (ГООТОЭШИ) эрдэм шинжилгээний институтийн нисдэг лаборатори нь байсан юм. Илья Имянитов, ИАТЭШИ-ийн ахлах инженер Владимир Адександров, эрдэм шинжилгээний ажилтан болон инженер Б. Евтеев, Н. Зиганов, Н. Титов, В. Викорук, нисгэгч В. Кузьменко, Г. Никифоров, В. Попов нар болон бусад нөхөд хэдэн жилийн турш цахилгааны нууцыг олохоор ажиллаж байсан тэр онгоц энэ мөн аж.

	Чухам яагаад ч юм бэ, сураг тасарсан эл онгоцоор шинжилгээний хэсэг цахилгаантай борооны үүлэнд шунган ордог байсан. Тэд амьд ахуй цагтаа зүсэн орж байсан тэр «тамын» цахилгаан тодорхойлолтууд нь бидний мэддэгээс ямар нэг хэмжээгээр ялгарч байсныг тэмдэглэх хэрэгтэй.

	Имянитовын, өөрийнх нь тухай биш, харин ажлынх нь тухай бичихээр би шийдсэн юм. Онолын болон үлэмж хавсарга ач холбогдол бүхий энэ ажил нэн аюултай ч маш чухал хэрэгтэй үйл хэрэг мөн билээ. Бүх улс гүрэнд заавраар хориглосон энэхүү аюултай цахилгаан руу эрдэмтэд яагаад нисэх болов? Чухамхүү аюултай учраас л хэн нэгэн хүн амь өрсөн явж цахилгааны мөн чанарыг судлахыг оролдож үзэх ёстой биз дээ. Агаарын шугамын тоо, урт байнга өсөн нэмэгдэж байгаа болон цахилгаантай учрах тохиол зайлшгүй нэмэгдэж буй байдлаас... эл хэрэг улам шаардагдах боллоо.

	Үүлсийг цаг тухайд нь илрүүлэн, «мэдрэхдээ» шинж байдлыг нь тодорхойлон, онгоцонд яаж заналхийлж болохыг магадалдаг тийм багажаар нисгэгчдийг хангах хэрэгтэй юм. Хуралдаж буй энэ борооны үүл ерийн үүл үү, эсвээс түүнийг яаралтай тойрох хэрэгтэй юү гэдгийг ч бас мэдэх шаардлагатай.

	АНУ-ын нислэгийн асуудал эрхэлсэн үндэсний хорооны мэдээлснийг үзвэл 1935—1944 онуудад нисэх онгоцонд 169 удаа аянга буужээ. Эдгээрийн олонх нь 1300—3000 метр өндөрт цастай буюу мөндөртэй борооны үед бөөн үүлэнд орсноос болжээ.

	Нягтлан үзвээс, нисэх онгоц өөрийнхөө байдлаас болж аянгыг өөртөө татсан байна гэж комисс тэмдэглэжээ. Хэрвээ онгоц үүл рүү ороогүй сэн бол ийм хэрэг болохгүй сэн билээ.

	Аянгын цохилтын өмнөх хэдэн минутад тэр онгоцон доторхыг гэрэлтүүлж байсан хэмээн өгүүлнэ.

	Төмөрлөгөөр бүрхмэл онгоцыг аянга бага гэмтээх боловч энэ үед онгоцны жолоодлогын багажууд эвдэрч ингэснээр нисгэгчдийг хүнд бэрхшээлтэй байдалд оруулдаг нь баримтаас харагдаж байна. Бас онгоц үүлээр нисэж өнгөрөхдөө хүчтэй цахилгаанжсанаас радио холбоог бүрэн хаах чадал бүхий радио саатлыг бий болгох цахилгаан очнууд түүнээс үсэрч байдаг.

	Тэр цагаас хойш гуч гаруй жил өнгөрлөө. Аянгын өмнө онгоц тийм ч арчаагүй биш болов. Онгоцны чиглэлийг олох багаж хаана аянгын цэнэг алдалт явагдаж байгаа чигийг заахаас гадна радио локатор дээр гарах үүлний «сүүдэр зурагт» цахилгаан дэвжиж буй газрыг толбоор илрүүлдэг... Магадгүй эдгээр толбо бүхий газарт тунадас унаж байж ч болох юм.

	Үүлэнд юу хүлээж байгааг штурман заавал мэдэх ёстой... Түүнд Имянитовын лабораторид бүтээгдсэн багажууд тусалдаг. Тэд үүлний цахилгаан талбайг хоромхон зуур хэмжээд радио локаторын дэлгэцнээ толбоор, аюултай эсэх тухай үнэлгээг өгнө.

	— Аянгын учрыг тайлахад цаг уурын мэргэжилтэн, нисгэгч, техникийнхэн, физикчид оролцох хэрэгтэй юм. Аянгын зуу гаруй онолоос чухам аль нь үнэн болохыг яаж мэдэх болж байна. Тэдгээрийн дунд зөв онол байна уу, үгүй юу? гэж Имянитов ярьж байна.

	Түүнд хэмжилтийн мэдээ, баримт шаардлагатай юм. Гэвч аянга нууцаа хадгалсаар. Цахилгаантай борооны үүлний дотор үүсэх хүчтэй цахилгаан цэнэгийн талбай нь газар дээрх хэмжих багажийг үүлэн дотор юу болж байгаагаас хаалт лугаа адил тусгаарлана. Багажууд буруу зааж эхлэнгүүт салгах, ер нь ч залгахгүй байх нь дээр буюу. Иймд тэдгээр багажийг хэмжилт хийж байгаа хүмүүстэй нь хамт цахилгаантай борооны үүлэн дунд шууд оруулах хэрэгтэй.

	Ингэж байж сая «Аянга гэж юу вэ?» гэсэн асуултад хариулах, онгоц санамсаргүй цахилгаанд орчихвол юу хийх, түүнийг тухайн үед нь хэрхэн илрүүлэх, яаж тойрох шаардлагатай болохыг нисгэгч нарт зөвлөх болно.

	Үүний тулд 42403 гэсэн дугаар бүхий ТУ—104 Б суудлын онгоцыг ИАТЭШИ, Воейковын нэрэмжит ГООТОЭШИ-ээс эрхлэн хэдэн жилийн өмнө нисдэг лаборатори болгон тоноглосон билээ.

	... Цахилгаантай бороонд хавчигдан өөрийнхөө буюу харийн онгоцны буудалд бүх онгоц саатан, хүлээлгийн танхимуудаар зорчигчид пиг дүүрсэн үед шинжилгээний бүлэг онгоцондоо сэмхэн орцгоодог байлаа.

	— Хэрэгслүүдээ залгаарай. Дэглэмд шилжээрэй! гэж доторх холбоогоор В. А. Александров командална.

	Дөлгөөн зулсан цагаан хөвөнг (хар хуйларсан үүлсийг дээрээс нь харахад ийм үзэгдэнэ) андахаа байсан багажууд ажиллаж цахилгаан цахилах гэж байгааг илтгэнэ.

	«Дэглэм гэдэг нь ижил өндөрт, нэг чигт тогтмол хурдтай нисэхийг хэлдэг. Өөрөө бичигч багажийн зарим нь онгоцны хөдөлгөөн бүрийг тэмдэглэнэ. Энэ өөрчлөлтөд нисгэгчийн авхаалж, өндөр, хурд, чиглэлийн хувьсал бүр нөлөөлдөг. Имянитовын бүлгийн цаг уурын албаны мэргэжилтэн үүлэн дэх цахилгаан талбайн хүчдэлийн дээшлэлт, онгоцны цэнэгжилт, түүний гадаргуугийн гүйдэл, аянгын дулаан ялгаруулалтыг сонирхдог.

	Воейковчуудын хийж бүтээсэн ховор чухаг багажуудаар хэмжилтийг хийнэ.

	«Хэрэгслээ залгаарай. Дэглэмд шилжээрэй» гэж ахлах инженерийг командлахаас өмнө бүтэн жил ч хүрээгүй байхад эдгээр багаж эмч, биологи, физикч зэрэг маш бага гүйдэл, маш их хүчдэл хэмжих шаардлагатай хэн бүхэнд ашигтай нь мэдэгдсэн билээ.

	... Нислэг үргэлжилж байсан тэр үе

	— Хамгийн их талбайн хүчдэл сантиметрт зуун вольт байна гэж доторх холбоогоор илтгэв.

	Энэ нь хэрвээ онгоцны хажуугаар хоёр хуруугаа гаргаад (огт бүтэшгүй хэрэг) цааш 10 сантиметр хөдөлгөвөөс (маш дэмий зүйл) 1000 вольт бүхий хүчдэлд цохиулах болно гэсэн хэрэг юм! Чулуудсан замаар яваа тэрэг лугаа адил далан тонны аварга том онгоц ухас ухасхийн дэрчгэнэж эхлэв.

	— Үүлэнд орлоо. 

	Төдхөн харанхуйлж, онгоц гэнэт доошлоход ер тоогоогүй дүр үзүүлэвч дасаж болохгүй л байв.

	Хоёр нисгэгч хамаг хүчээ дайчлан залуураа өөр лүүгээ татаж байв. Онгоц доошилсоор л, энэ нь жингүйдэлд орчихсон мэт байлаа.

	— Мөндөр! гэж нисгэгчийн бүхээгээс Имянитов мэдэгдэв. Мөндөр зорчигчдын танхимд байсан хүмүүст зөвхөн маш сүрхий шуугиан л байлаа.

	— Талбайн хүчдэл сантиметрт мянган вольт байна!

	— Онгоц сая вольт хүртэл цэнэглэгдсэн! Цонхоор нил ягаан оч мурилзан өнгөрч байлаа. Б. Евтеев, Н. Маркчев нар багажуудын заалтыг илтгэн тэмдэглэлийн дэвтэрт бичиж байв.

	— Сантиметрт мянга таван зуун вольт!

	— Онгоцны чадавх бүтэн хагас сая вольтод хүрлээ! Гэгээн Эльмийн хөх гал гарган онгоцны далавчны үзүүрээс цэнэг тасрах ажээ. Онгоц доошлохоо больж сэтгэл уужрах шиг санагдав. Онгоц донсолж ийш тийш савлана. Энэ бүхнийг бичсээр л байв.

	Нисгэгчийн бүхээг дэх радио локаторын дэлгэцнээ хар толбо бүхий үүл харагдав.

	... Хар толбо дуусахад хорин километр үлдсэн байв. Хорин километрт хэчнээн минут явах билээ. Энэ... 

	Босоо урсгалд өртсөн, онгоц секундэд 20 метрээс илүү хурдтай маш их хүчтэйгээр дээшээ чулуудагдахад бие зөөлөвчтэй сандал руу шигдэн орсон байлаа. Онгоцны өргөгдөлт зогсож, сандалд шигдэхээ болив. Бас машиныг хажуу тийш нь шидлээ. Нисэгчдийн гар зэвхий даан, нүд рүүгээ урсан орох хөлсөө ч арчих зав алга байлаа. Үүлнээс гартал таван километр үлджээ. Бүтэн таван километр шүү.

	Холбоочны чихэвч хүзүүн дээрээ тохогдчихсон түүнээс тар нирхийх, сүнгэнэх, хяхтнах, тэсрэх, хар хур хангир жингэр гэх чимээ дуулдах аж... 

	Үүнийг л агаар мандлын цахилгааныг судлах гэж нэрлэдэг юм даа. Энэ «тамаас» гарах үе байх болов уу? Хэзээ?

	Бага багаар гэрэлтэн, өтгөн бус саарал хана буй болж, онгоцны гэгээвчээр зурвас, сиймхий гэрэл үзэгдэх болов. Баярласнаа нуухыг оролдосхийсэн хоолойгоор:

	— Үүлнээс гарлаа! хэмээн мэдээлэв. 

	Бүх зүйл аядан номхорч, нар гийгүүлж эхлэв. Пад харанхуйгаар омголон морины нуруун дээр ухаан жолоогүй давхих юмгүй болж туршилт төгслөө.

	Ажил бас л дууссангүй. Үүлийг илхэн байгаа дээр дахин орохоор онгоцоо эргүүлэв.

	... Физик - математикийн ухааны доктор И. Имянитов, түүний бүлгийнхэн үүлний нийтлэг зураглалыг гаргахаар оролдож байгаа юм учир бололцооны хэрээр өөр хоорондоо ялгарах олон зуун үүлийг судлах хэрэгтэй болж байна. Дунджаас л хэчнээн их хазайваас төдий чинээн зөв зураглал гарах юм.

	«Техник бол мэдээж болох нь нотлогдсон хэдэн зуун зүйлтэй зөрчилдөх (үл нийцэх) тийм баримттай тааралдваас» гээд Имянитов цааш нь хэлэхдээ «тэдгээрийг таягдан хаяж, харин хуульд нийцэх хэдэн мянгыг нь судлах болно. Шинжлэх ухаан тийм хуульд үл нийцэх, одоогоор тайлагдаагүй байгаа зүйлийг сонирхон оролдож эхэлдэг билээ» гэжээ.

	Нислэгийн аюулгүй байдал болон бусад асуудал нь шинжээчдийг цахилгаантай борооны үүлэнд орохыг шаардана. Энэ маш аюултай юм. Шинжээч нарт тусгай хатуу зарчим бий. Цахилгаантай борооны үүлэн дээгүүр өндөрт нисэж явахдаа хэмжих, аянгыг судлах маш нарийн тун ухаалаг боловсруулсан аргачлал байдаг. Хааяа хааяа зугаацан баясахын тулд биш харин шалгах зорилгын үүднээс нисдэг лаборатори үүлэнд дунд ордог.

	Аянгын тухай мэдээлэл улам бүр нэмэгдэн, өдрөөс өдөрт нислэгийн аюулгүй байдал дээшлэн, агаар мандлын цахилгааныг судлах лабораторийн шинжилгээний багахан бүлгийнхний ажил улам их болж байна. Шинийг мэдэх тусам нэн төвөгтэй нарийн асуудал өмнө нь тулгарах ажээ.

	... Даргын ард Имянитов суудлаа эзэлж зүүлт телефоныг толгойдоо угласнаа

	— Анхаараарай! Дэглэмд бэлтгээрэй! гэв.

	Гавьяат үйлс болох шинжлэх ухааны эрэл хайгуул үргэлжилсээр л... 

	 

	 

	Эл өгүүллийнхээ эцэст аянгын байнгын дагуул болох хуй салхины тухай өгүүлье.

	1878 оны гуравдугаар сар. Британийн арал хүйтэн салхитай байсан тэр нэгэн өдөр английн «Эвридик» цэргийн далбаат онгоц алсын аянаас ирж явлаа. Боомтод далайчдын төрөл төрөгсөд, дотнын хүмүүс цугларчээ.

	Хүлээсэн хөлгийн шураг тэртээд харагдана. Цаг болоход далайн эрэгт 2—3 километр ойртсон байлаа. Тэгтэл гэнэт хуй салхи гарч хүмүүсийг сөгдүүлэн нойтон цас овоолж тэр дорхноо шөнө лугаа адил харанхуйлав. Гэвч таван минут ч бололгүй түргэн зуур салхи намдахад тэнгэр цэлмэн, нар гарч цас хайлав. Хүмүүс сандран далайн зүг харвал далбаат хөлөг харагдаагүй гэнэ. Хэдэн өдрийн дараагаар далайн тохойн дэргэд, далайн ёроолоос хөлгийг олжээ. Эрэг хүртэл үлдсэн хоёрхон километрийг туулж эс чадсан аварга хөлөг салхинд хөмөрч бүх бүрэлдэхүүнийхээ хамтаар живсэн ажээ. 

	1951 оны долоодугаар сард Уралын хэд хэдэн районд гэнэтийн ийм салхи үүсэн байшин барилгыг эвдэн, тэжээвэр мал, шувуудыг хөнөөсөн байна. Салхи, цахилгаан дамжуулах шугамыг гэмтээсэн учир хэдэн өдрийн турш Горнозаводын төмөр замын хөдөлгөөн саатжээ.

	Сосьва-Алапаевск төмөр замын шугамд хөлбөрсөн модыг зайлуулахад долоо хоног ажиллажээ.

	Хуй салхины үүлэнд ялгарах онцгой шинж байдаг. Хар, урагдаж сэмэрсэн мэт хаяатай борооны гүнд цагаан хөшиг бий болгон газарт тун ойрхон нүүдэг, бас доод хаяа нь өөрийнхөө хэлбэрийг үргэлж өөрчилж байдаг. Цахилгаантай борооны үүлний өмнө халуун хүйтэн агаар таарах тэр заагт хуй салхи үүснэ. Тэр өргөнөөрөө 200 метрээс зургаан километр зурвасыг хамарна. Агаарын урсгал секундэд 70—80 метрт хүрч өндөр хурдтай явна. Ийм агаарын урсгал үлэмж сүйтгэлд хүргэнэ гэдэгт эргэлзэх юм алга аа.

	Намаг нууцаа алдаж байна

	Москвагийн орчим Долгое нуур байдаг. «5-р сард бид тэр нуурыг хэмжиж үзсэн юм» гээд хайгуулч К. Флуг ярьсан нь: 6-р сард юм сан, нуурын орчинд химийн нислэг хийсэн хөдөө аж ахуйн нисэхийн нэг нисэгчтэй танилцсан юм.

	— Таныг онгоцноосоо харахад Долгое нуур ямар харагдаж байна?

	— Долгое нуур одоо байхгүй намаг л хоцорсон.

	— Юу гэсэн үг вэ, би сарын өмнө тэр нуурт чинь усанд орсон юм.

	Нисэгч өөрийнхөөрөө зүтгэсээр л байлаа.

	Бид маргасан ч үгүй морио эмээллээд нуурын зүг явцгаалаа. Бид нуур олж харсангүй. Харин аглиун шавар бас зуун насттай төстэй ямар нэгэн ургамал ургасныг үзэв. Нуур яагаад ингэж түргэн алга болчхов? Нар орой болж бүрэнхий эхлэхэд бид гал түлж хоноглохоор болов. Харин өглөө нь ямар сонирхолтой үзэгдэл вэ? Ямар нууц оршиж байна вэ? гэж нисэгч бүүр уурлах гээд байсан юм. Бидний нүдний өмнө толь шиг цэнхэртсэн усан дэлгэц харагдав. Тунгалагхан цэнхэр усны 50 см хэртэй ёроолд нөгөөх ногоон ургамал харагдаж байв.

	Хожим нь «Телорез» гэдэг ургамал цэцэглэх болохоороо усны ёроолоос хөвж дээр нь гарч ирээд навчаа цардуулжсаны дараа усныхаа ёроолд орчихдог болохыг мэдсэн юм. Учир нь тэр ургамлын навчинд нүүрсхүчлийн хий хуримталсаар уснаас хөнгөн болохоороо хөвөөд гарч ирдэг бөгөөд наранд навч нь шарагдаж цардуулжаад хүндэрч цэцэглэж дууссаны дараа усандаа живдэг байна.

	Телорез ургамлын живэх явдал ингээд дуусдаггүй байна. Намар болоход нүүрсхүчлийн хий түүний навч мөчирт их болж усны дээр дахин гарч ирнэ. Жижиг бутнууд салж хийсээд үлдсэн хэсэг цардуулжиж өвөлжих байдлаар усны ёроолд мөн живнэ. Телорез энд тэнд олонтоо тохиолдох боловч Долгое нуурт байгаа шиг тийм ихээр ховор тохиолдоно. 

	Москвагийн дэргэдэх нуурын ер бишийн нууц иймэрхүү байлаа. Энэ нуурын бий болсноос хойш багагүй хугацаа өнгөрчээ.

	... Одоогоос 100 мянга гаруй жилийн өмнө манай дэлхий дээр их мөстөлт болжээ. Бөмбөрцгийн хойд хэсэгт цаг агаарын байдал улам хүйтэрч Европын хойд хэсэгт мөсөн уул бий болж аажмаар тэр уул нүүж урссаар ой талыг бүрхэж байв. Одоогийн Норвег улсын нутаг, тэр чигээрээ мөсөн малгай болсон байлаа. Тэр нь жилээс жилд улам ихэссээр өмнө зүг нүүсэн байна. Энэ мөсөнд тааралдсан амьд бүхэн мөхөж бүх Ази, Европ мөсөн цөл болжээ. Мөсний зузаан нь зарим газарт 1—2 км хүрсэн байна. Манай ертөнц энэ мөснөөс чөлөөлөгдөх хүртэл хэдэн арван мянган жил өнгөрлөө. Скандиновын хагас арлаас хөдөлсөн их мөстөлтийн өмнөд эрэг нь Ярославль, Калинин, Ленинград хавийн өргөрөг хүрч удаан хугацаанд тогтжээ. Эрдэмтэд түүний ул мөрийг судалж 15 мянган орчим жилийн өмнө тогтож байсан гэж тодорхойлсон байна. Ийм байдлаар Ленинград, Вологда хязгаарын ба Карелийн автономит социалист бүгд найрамдах улсын нутагт тогтсон нуурууд үүсжээ. Одоо ч ийм байдлаар нуур тогтсоор байгаа бөгөөд тэгэхдээ мөнх цастай ууланд тогтоно. Нуур өөр янзаар тогтож болох ба ихэнх нь гадаад их далайн усны үлдэгдэл юм. Ийм нуурт Каспийн тэнгис хамаарна. Энэ нь үнэн чанартаа далай биш далайн их усны хадгаламж бөгөөд түвшин нь далайн түвшнээс 28 м доош суусан юм.

	Дээр үед Каспийн нуур - тэнгис жинхэнэ тэнгис байсан юм. Каспийн тэнгис Хар тэнгис үргэлж байсан бөгөөд энэ үед Кавказ арал болж байв. Бас Арал тэнгис гэж яригддаг нуур байдаг. Аралыг тэнгис гэж нэрлээд Байгалыг нуур гэж нэрлэдэг нь сонирхолтой. Хэрэв энэ хоёрыг зэрэгцүүлэх юм бол Байгал - Сибирийн үзэсгэлэн гоо зайлшгүй нэгдүгээрт орно. Байгал шиг тийм гүнзгий нуур ч үгүй, тэнгис ч үгүй юм. Байгалын гүн нь зарим газартаа 1700 метрт хүрнэ. Усныхаа хэмжээгээр Балтийн тэнгисээс ч их юм. Голын сав газарт нуур тогтох явдал сонирхолтой. Ямар ч бол өөрийн гольдрого бий болгож, салаалан урсаж нэг урсгалаа орхиж нөгөө газраар гольдрого бий болгосоор эцсийн эцэст хуучин голдирлоороо урсахыг эрмэлздэг. Ийм байдлаар тогтсон нуурыг «хуучин» гэж нэрлэдэг. Бас өөр янзаар нуур тогтож болдог. 1911 онд Памирын ууланд газар хөдлөлтөөр уул нурж Мургаб голыг боосноос нуур үүсжээ. Энэ нь 80 км өргөнтэй 450 м гүн тийм асар том нуур болсон байна.

	Кавказад Амткел гэдэг уулын нуур байдаг. Энэ нуур 1891 онд үүсжээ. Энэ нуур бас голоос үүссэн байна. Ер нь олон нуур голоос эхтэй байдаг. Зарим нуур газрын гүний уснаас эхтэй ч байдаг. Бороо, цасны уснаас тогтсон нуур ч байдаг. Ийм нуурууд хавар ус ихтэй болж 2—3 сар өнгөрсний дараа жижиг тогтонги болж хувирдаг. Он жил өнгөрөх бүр ус хадгалж байсан хуучин үлдэгдлүүд хоцорсоор байна. Олон жилийн өмнө бидний үзээгүй нуурууд цэвэр сайхан устай байжээ. Гэвч тэнд чулуу шороо өвс ургамлын хог дүүрч ус нь багассаар зарим нуурт цутгаж байгаа гол элс, шавар, чулуу авчирч овоолно. Мөн усны ургамал ургаж зүлэгжээд ногоон тал болж хувирах явдал ч байдаг. Ийм байдлаар зарим нэг нь намаг болж үлдэнэ.

	Энэ намаг ургамал амьтны үлдэгдлээр улам бүр баяжсаар зууралдан өтгөн шавар болж хувирна. Намгийн дунд өтгөн ногоон ургамлаар хучигдсан сайхан талбай ч тогтсон байх нь цөөнгүй. Ийм талбай хамгийн аюултай. Тэр талбайд нэг хоёр гишгэхэд зууралдсан шаварт живж, нуурын гүнд орох нь тэр. Энэ аюултай арлыг живүүлэгч гэж нэрлэдэг. Уулын ам, хөндийд үүссэн живүүлэгч хамгийн аюултай ийм намаг заримдаа элсэн судал мэт тогтсон байна. Хэрэв түүнд хүн орвол тэр даруй ёроол руугаа сорно.

	Зохиолч Мельников-Печерский бичихдээ 

	 

	«... Их ойгоос гарах дөхөж түймрийн галд идэгдэн салхинд унасан том том өмхөрсөн унангитай нойтон шавартай газраар явганаар явж байтал урдхан талд нь өнгийн цэцэг алагласан сайхан талбай харагдав. Энэ талбай улааран харагдах нарсан ойн чөлөөнд хар ёзоортой гачуур моддын дэлгэц дээр хэчнээн үзэсгэлэнтэй гоё харагдана вэ? Тэгшхэн, шимтэй өтгөн ногоон өвсөөр хучигдсан, хөх, шар, цэнхэр олон өнгийн цэцэг алагласан тэр сайхан талбай ядарсан хүнд хэчнээн сайхан харагдах билээ. Энэ талд эцэж ядарснаа түр зуур ч болсон хэвтээд авах боломж эрсэн явган хүнийг байтугай замын ямар ч хүнийг өөртөө татахаар сайхан харагдана. Харин тэр зэрлэг талд хөл тавих л юм бол тэр нялххан ногоон зүлгээр өнгөлөгдсөн хөлгүй нуурын гүнд орж явчих нь тэр». 

	 

	Гэвч намаг мөнх байж чадахгүй, он жил өнгөрөх бүр тэр үхэж мөхсөн ургамал амьтны ялзарсан үлдэгдлээр өтгөрч хүлэрт намаг болон хувирна. Ялзрах явдал хүчилтөрөгчийн оролцоотойгоор явагддаг. Намгийн гүнд агаар байдаггүй учир гүнд орсон ургамал харлаж нүүрсэждэг. Ийм байдлаар олон зуун жил өнгөрөхөд ургамлын нүүрсэжсэн давхарга үүснэ, энэ нь хүлэр юм. Хүлэржилт бол хэзээ нэгэн цагт байсан нуурын эцсийн үлдэгдэл бөгөөд хамгийн төгсгөлийн үзэгдэл нь юм. Төв Ютландийн (Данийн) Толлундын намагт 1950 оны хаврын нэгэн өдөр ажилчид хүлэр түүж яваад нэг хүний хүүртэй тааралджээ. Тэр хүн саяхан үхсэн юм шиг байв. Тэр хүн хажуугаараа хэвтэж байсан бөгөөд нүд нь аниастай, ам нь хагас ангайсан яг л унтаж байгаа хүн шиг байв. Үс нь богино засагдсан, сахал нь хусаатай байв.

	Тэр өндөр оройтой ширэн малгай суран бүснээс өөр юу ч үгүй байсан ба хүзүүгээр нь томсон сураар чанга боосон байсан нь ямар нэгэн хүний гараар алагдсан нь илэрхий байв.

	Тэнд цагдаа нар бас орон нутаг судлах музейн ажилтан нар ирлээ. Эрдэмтдийн тодорхойлолтоор санаанд оромгүй асуудал нээгдэв. Саяхан болсон гэмт хэргийн тухай биш одоогоос 2000 жилийн өмнө болсон явдлыг ярих хэрэгтэй байв. Ажилчид хүрэл зэвсгийн үеийн хүнийг олсон байв. Тэр ховор олдворыг Копенгагенд аваачиж нарийвчлан шинжилсэн юм. Шүүх эмнэлгийнхний тодорхойлолтоор дотоод эрхтнүүд, ямар ч гэмтэлгүй хадгалагдсан байв. Гэдэс ходоодонд нь үхэхээсээ 12 цагийн өмнө идсэн хоолны зүйл байлаа. Тэр хүнийг дүүжилж алсан нь нотлогдов. Түүний толгойны ясанд гэмтэл байсангүй. Рентгенээр харахад тархи нь бага зэрэг хатсан байлаа. Одоо тэр Голлунд хүний толгой нэгэн түүхийн музейд хадгалагдаж байгааг харахад тэр хүн хэдэн мянган жилийн өмнө амьдарч байсан гэхэд итгэмээргүй. 2 жилийн дараа мөн тэр хавийн нутаг Граубалля тосгоны орчмын хүлрийн булшнаас бас нэг хүнийг олжээ. Тэр хүн бас л хүнд алагдсан байв. Чихнээс нь чих хүртлээ, том хутганы шархтай байв. Хүүр нь маш цэвэр хадгалагджээ. Хуруунаас нь өндөгний нь хээг авч болох байв. Эрдэмтэд энэ хүнийг 2000 гаруй жилийн өмнө амьдарч байсан гэж тодорхойлов. Тархины шинжилгээ хийж үзэхэд тархины хоёр хэсэг нь хэмжээгээрээ адилхан жижгэрсэн боловч ямар ч гэмтэлгүй байлаа. Намагт живсэн хүүр ямар ч гэмтэлгүй хадгалагдсаар өнөө үеийг хүрчээ.. Байгалийн энэ бүтээлийг хүмүүс лабораторийн нөхцөлд үргэлжлүүлж жил хагас хадгалаад Граубаллийн тэр хүнийг Орхусе хотын түүхийн өмнөх үеийг судлах музейд тэр хэвээр нь шилжүүлэн хадгалав.

	Холбооны Бүгд Найрамдах Герман Улсын Шлезвиг хотын Готторийн цамхагт үсийг нь ер бишийн зассан толгой хадгалагдаж байдаг. Түүний шаравтар өнгийн урт үсийг нь баруун талд нь бөөгнүүлж урлагтайхан мушгин зангидсан байв. Тэр толгойг анх хүлрээс олоод эртний ромын түүхч Тацитын (эртний герман хүмүүсийн амьдралыг судалдаг байсан) үсний заслыг санагдуулсан байна. Тэр толгой Шваб овогтны эрэгтэйчүүдийн толгойтой төстэй байв. Тацит өөрийн «Герман» гэдэг зохиолдоо бичихдээ: Энэ овогтнууд хүнийг алах явдлыг ямар нэгэн гэмт хэргийн учир юм уу, эсвэл бурхны гайд гаргах байдлаар гүйцэтгэдэг байв. Алахаар хэрэг хийсэн хүнийг овогтны хурлаар хэлэлцдэг байв. Урвагч ба зугтагчдыг дүүжилж, хулчгар ба бусад хэрэгтнийг намагт хаяна. Европын зүүн хойд хэсэг (Дани, ХБНГУ, Норвег зэрэг) дэх их намаг нь хүний нийгмийн хүрэл зэвсгийн үеийн их булш байлаа. Тэр хавиас 700 шахам эрэгтэй, эмэгтэй хүн хүүхдийн хүүр олджээ. Байгалийн хийсэн энэ консерв хэдэн мянган жилийн дараа ч гэсэн сүсэглэгч ухаантан хэнийг ч гэсэн айлгаж чадна. Данийн хүлрээс хайгуулчид хүрэл зэвсгийн үеийн тосгон байгааг олжээ. Тэнд Ютландын газар эзэмшигчдийн загварын 20 байшин барилга олдсон нь хүн малын байр байсан бөгөөд 2000 жилийн тэртээх амьдрал байлаа. Хамгийн том байшин нь 27 м урт 8 м өргөнтэй байв. Бага нь дээрх хэмжээнээс 2 дахин бага байв. Өнгөрсөн зууны үед тэр намгаас ихэс дээдсийн хувцастай, харлаж эгширсэн эмэгтэй хүний хүүр олджээ. Түүнийг эрдэмтэд тодорхойлохдоо одоогоос 900 жилийн өмнө Данийн хааны хатан буруу хэрэг хийсэн учраас түүнийг намагт хаяж алахыг хаан тушаажээ. Намаг ингэж өөртөө орсон бие махбодыг сайн битүүмжлэн хадгалдаг болохыг олон баримт нотолж байна. Ажилчид хүлрийн орд хавьд худаг ухаж байгаад гахайн гулууз мах олсон нь идэж болох байлаа. Тэр махыг шарж үзэхэд яг л давсалсан махны үнэртэй байсан ба харин ямар ч амтгүй байлаа. Намгийн нууцыг тайлбарлан ойлгох нь хуучны хүмүүсийн ойлгож байснаар «сүнс зайлна» гэдэг ойлголтыг санагдуулж болох юм. Энэ нь оршуулгын газар л тохиолдож болно. Үүний жишээг дурдахад: «Өнгөрсөн зун Черниговын хязгаарт өөрийн сургуулийн нэг найзындаа амарч байсан юм. Тэр зун хүйтэн бороо удаан хугацаагаар үргэлжлэн орсон тавгүй зун болж бид цонхоороо хүйтэн бороотой бүрхэг өдрийг уйтгарлан харж суудаг байлаа. Шиврээ бороонд хаашаа ч явах сонирхол төрдөггүй байв. Цонхоор гадагшаа харахад бас нэг уйтгартай зураг бол тэр байшингаас холгүй ойн чөлөөнд харагдаж байдаг тосгоны оршуулгын газар юм. Түүний хажуугаар жижигхэн гол урсаж үерлэх үедээ оршуулгын бүх талбайг дайрч өнгөрсөн хуучин булшнуудыг угаана. Нэгэн удаа ердийн нэг бүрхэг өдрийн дараа сайхан сартай шөнө болсон ба тиймэрхүү шөнө ихэвчлэн Украинд л олонтоо тохиолддог юм. Бороо олон хоног орсон болохоор гадаа их чийгтэй байлаа. Бид тагтан дээр сууж, сайхан шөнийг ажиглан хүүрнэлдэж байв. Шөнийн аятай сайханд хүн болгон ямар нэгэн яриа үүсгэнэ. Зарим нь ойролцоох хуучин байшинд болдог янз бүрийн үзэгдлүүд, мөн шөнө болохоор авснаасаа гараад зогсож байдаг хүүр, буг чөтгөртэй байшин гэх зэрэг баахан л юм ярьцгаав. Зарим нэг нь чимээгүйхэн итгэж байгаа бололтой зарим нь эсрэг талыг (үзэгдлийг үгүйсгэж) нь батлах гэж их мэрийж байна. Аймшигтай яриа гэнэт дуусаж янз бүрийн бүх үзэгдэл худал хуурмаг болж хүмүүс ч ярих юмгүй таг чиг болсон үе. Манай гэрийн эзэн надад хандаж 

	— За залуу минь янз бүрийн дэмий балай юм сонсож, сонсчхоод одоо оршуулгын газраар явах уу? гэхэд тэнд байсан бүх хүмүүс над руу хардаг байна шүү. Тэд намайг гимназийн дөнгөж 5-р ангид сурдаг залуу болохоор лав айна гэж бодсон бололтой. Миний зүрх түгшин байсан боловч

	— Юу гэсэн үг вэ? Дуртай явна гэж хариулчхав. 

	Би нэгэнт тэгээд хариулчихсан болохоор шуудхан гараад л оршуулгын газар чиглээд алхаж явахад би өчүүхэн төдий ч айхгүй байв. Ой хүртэл аятайхан л явлаа. Харин өвдгөө хүртэл намаг дотор алхаж явахдаа буцаад алхмаар санагдав. Малын мөр хүртэл харагдаж байсан тийм сайхан сар гэрэлтүүлээгүй бол би намагт л үхэх байсан юм. Оршуулгын газар хүрчхээд буцах юм уу гэтэл миний өмнө 6—7 м хэртэй газарт цайвар саарал өнгөтэй, сунгаж тэлсэн гартай өндөр хүний дүрс харагдав. Ийм үзэгдэлд би хэзээ ч итгэж байгаагүй хүмүүсийн яриаг инээмсэглэн сонсож байв. Гэтэл тэр үзэгдэл миний өмнө зогсож байдаг. Би ийм үзэгдэл байдаг юм гэдэгт эргэлзэхгүй боллоо. Би эргэж ч харалгүй, сандрангуйхан цааш алхлав. Түүнийг тэгээд л алга болох биз гэж бодогдов». Намгийн дунд хэсэгт нялх хусхан ургасан хуурай жижиг арал тааралдав. Би тэр аралд хүрээд тэсэлгүй эргэж харав. Гэтэл нөгөөх дүрс чинь надаас тавхан алхмын зайд харагдав. Миний нүд орой дээрээ гарч хөл хөдөлж чадахгүй боллоо. Түүний гар нь савлаж байсан ба цаана нь байгаа ой нэвт харагдаж байлаа. Салхи жаахан хөдлөхөд тэр дүрс бас хөдлөв. Өмнө байсан намгийг яаж өнгөрснийг бүү мэд. Хуурай газар дээр гарч ирэнгүүт эргээд харсан чинь нөгөө дүрс миний хойноос хөдөлж байлаа. Би тэсэлгүй бүх хүчээрээ хурдалж зугтав». 

	 

	Сүсэгтэн хүн тийм үзэгдэлтэй тааралдаад юу гэж ойлгох нь тодорхой юм.

	Намагт тохиолдох тиймэрхүү үзэгдлийн учир утга ойлгомжтой юм. Янз бүрийн бие янз бүрийн температурт шатдагийг бид мэднэ. Бас зарим нь өөрөө шатаж ч болно. Фосфор устөрөгчийн химийн нэгдэл муудсан загасны үнэртэй хий болж агаарт дөл гаргаж шатна. Намагт, бас оршуулгын газарт ч тэр ургамал амьтны хүүр ялзарч тэр хийг үүсгэснээр хүмүүс тэр үзэгдлийг үздэг байна. Тэр хий заримдаа асч, унтарч цайвар, саарал гал энд тэнд харагдах явдлыг хуучны хүмүүс үхсэн хүний сүнс мэт ярьдаг байна.

	Газар дороос гарч байгаа фосфорт устөрөгч агаарт шатаж босоо саарал дөл болно. Биднийг айлгаж болох тэр үзэгдлийн үнэн учир ийм байна.

	 

	* * *

	 

	Энэ ертөнцийн үй түмэн үзэгдэл, тайлж баршгүй тэр бүхэн өөрийн үүсэл гарал, учир утга агуулна. Энэ бүхнийг матери - байгаль бий болгох ба цаг үргэлж матери баяжиж байна.

	Ертөнц бидний ухагдахуун мөн гэдгийг бидний амьдралын бүх туршлага баталж байна. Юм бүхэн хамгийн энгийнээс хэцүүд, ойрхноос холд шинжлэх ухааны үндэслэлтэй тайлбарыг олж байна.

	Биднийг хүрээлэн буй ертөнцийг үнэн зөв ойлгоход саад болохыг эрмэлзсэн бүхэн өдөр хоног өнгөрөх бүр сүйрэн унаж байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Сүүн гол жимсэн эрэг гэж үлгэрт гардаг (орч.)




	[←2]
	 SOS гэдэг нь аюулд орсны дохио юм




	[←3]
	 Жалгай (ЦБ)




	[←4]
	 Бригантин — хоёр шураг бүхий далбаат далайн хөлөг, итали үг (орч.)

